
АЛАГ МОРЬТОЙ БЯЦХАН ДАНДАР

	 

	 

	ЭХЛЭЛ

	 

	Энэ бяцхан түүх маань хөдөө нутгийн нэгэн жижигхэн суурин, түүнээс холгүй орших малчны хот хоёрын хооронд эхэлж, хурга тугалын бэлчээрээс холдолгүй дууссан юм.

	Тэр үед «Адольф мангасын тухай» аймшигтай үлгэр сонсож, «арлын годгор японы» тухай шүлэг цээжилж явсан, хүүхэд ахуй үе билээ. Манайхны хэдэн гар, нэгэн хот айл сумын төвөөс холгүй орших Сөрт, Өндөр дов хэмээх тал нутгийн сэргэлэн ногоон дэнжид зусдаг байв. Хур бороо элбэгтэй зуны дэлгэр улиралд Сөртийн голын хуурай тойрмууд задгайлж сайхан ногоон дэнжээр нь хот айл, сүрэг малын нэгэн ёсны чуулга болдог сон. Дэлгэр зуныхаа гурван сарыг сойлго таарсан хурдан хүлгээр сужига тойрон гийнгоолж, хурга тугалын бэлчээрт үрээ даагаар үсэргэн өнгөрүүлдэг байсан бидний хэдэн багачуудын хувьд нэг л сэтгэл дундуурхан зун болж өнгөрөв.

	Хур бороо ховор, гангийн халуун нар өдөржин төөнөнө. Манайхан хурдан морьдоо наадамд сойсонгүй. Хүмүүсийн царай нэг л дүнсгэрхэн явцгаана.

	Манай хотын эрчүүл хэд хоногоор гэр орондоо ирэхгүй ямар нэгэн юманд явцгаадаг байлаа. Тэд чухам юунд явдгийг мэддэггүй байв. Нэгэн удаа ааваас асуухад өөрийгөө хамгаалах морьт отрядын сургуульд яваад ирлээ гэж хариулж билээ. Би тэр үед нарийн учрыг нь ойлгоогүй өнгөрсөн юм. Хожим түүний учрыг сайн мэдэж өөрөө ч морьт отрядын гишүүн болохоор шийдэж билээ.

	Намар нь бид сургуульдаа мориор ирж очдог байлаа. Биеэр арай томоохон нь Буваа гэдэг дэнхэр шар хүү байсан юм. Тэр жижигхэн алаг даага унана. Түүнийг алаг морьт Дандар баатар гэж өргөмжлөн нэрлэдэг байлаа. Шархүү бид хоёр Дандар баатрын бие хамгаалагч шадар цэргүүд нь байсан юм.

	Өргөмжлөн нэрлэгдсэн Дандар баатарт маань морин цэргийн урт нөмрөг, буу сэлэм аль нь ч байсангүй.

	Цэргийн хуучин цүнх мөрөвчилсөн, богинохон саваан ташууртай, зуны наранд өнгө нь цайрч гандсан цэнхэр даалимбан тэрлэгтэй «баатар» байв. Бие хамгаалагч цэргийнх нь нэг Дандар баатрынхаа домогт алаг хүлгийг хөтөлж, нөгөө нь хойноос нь ташуурдаж өгнө.

	Баатрын хоёр хөл, хоёр гар, зүүсэн цүнх таван зүйл савчсаар явж өгдөг сөн. Дандар баатар маань бидний санаанд хүрдэггүй байсан боловч нэгэн намаржингаа бие хамгаалагч цэрэг нь явсандаа баярладаг юм. Шадар цэрэг Шархүүг Борхүү гэж нэрлэж болохоор өтгөн хөмсөгтэй давхраат алаг нүдтэй бор жаал. Нүдээ түргэн цавчлан адал сонин явдалт үлгэр ярихдаа дуртай сан. Тэр хичээлээс харих замдаа нэгэн эрэлхэг цэргийн тухай сонин явдал сонссоноо ярив. Бидний «Дандар баатарт» энэ яриа тун их тааламжтай санагджээ. Бид баатрынхаа хөтөч цэргийн ярианд татагдаж өлсөж ундаассанаа ч мартчихсан, нэг л мэдэхэд гэртээ хүрсэн байлаа.

	 

	1. ШАРХҮҮ ХЭМЭЭХ БОР ХҮҮГИЙН ЯРЬСАН ХУУЧ

	 

	Нэгэн эрэлхэг цэрэг даргаасаа дайсны хүчийг тагнан мэдэж ирэх тушаал авч тагнуулд гарчээ. Шөнийн харанхуйгаар дайсны манааг нэвтрэн орж буу зэвсэг, хүч чадлыг тагнаж мэдээд буцах болж гэнэ. Ийм бэлэн юманд орж ирчхээд хоосон буцаж яасан ч болохгүй, ангидаа амьд хэл авч очих хэрэгтэй гэж бодоод арга зохиохоор шийджээ.

	Тэр өөрийнхөө унаж явсан сайн хүлэгт итгэж явсан юм гэнэ. Шөнийн харанхуйд эд намайг яасан ч барьж чадахгүй гэж бодоод, дайсны манаанд зориуд мэдэгдээд зугтаж гэнэ. Дайснууд түүний хойноос баахан буудаж байснаа олон морьдын туурай тачигнаж, хөөж яваа сонсогджээ.

	Манай цэрэг, дайснууд нэлээд зай авч холдсоныг мэдмэгцээ замын зах руу гарч нэгэн нууц газар биеэ далдлан хоргодов. Түүний унаж явсан морь сургуультай морь байсан юм гэнэ билээ. Далыг нь алгадахад л хэвтээд өгнө. Эзнийхээ босох дохио өгөхөөс нааш босдоггүй байжээ.

	Дайсны цэргүүд түүнийг огт мэдсэнгүй шөнийн харанхуйд буудсаар хажуугаар нь давхилдан өнгөрөхөд морио босгож тэдний яг хойноос нь дагаж давхив. Ингээд цэргүүдийн араас гүйцэж очоод шөнийн харанхуйг далимдуулан нэг нэгээр нь хороосоор явж гэнэ. Тэд манай цэргийг хөөж яваа гэж бодоод ер сэжиг авсангүй. Ингэж дайсныг өмнөө туусаар ангидаа хүрч иржээ. Буу тасхийх чимээгээр дайснууд цэргийн манаанд орж ирснээ мэдэж эргээд зугтахыг завдсан боловч тэдний барих гэж хөөж яваа гэж бодсон цэрэг эр өмнөөс нь буудав. Дайснууд хаашаа ч гарах газаргүй болсноо мэдээд бууж өгчээ.

	Манай нэгэн эрэлхэг цэрэг ингэж дайсны цэргүүдийг өөрийн талдаа авч ирсэн юм гэнэ билээ гэж Шархүү их л сэтгэл хөдлөн өгүүлэв.

	Хөтөч цэргийнхээ яриаг сонсож бүх л зүйлээ мартсан бидний Дандар баатар 

	— Тэр чинь Дандар баатар өөрөө байсан юм гэж маргаан үүсгэв.

	Дандар баатрын алаг морь цэргийн сургуультай морь байсан юм гэнэ билээ. Тэр лав өөрөө алаг морьтойгоо явж байгаад дайсныг хуурах мэргэн арга олсон байж таарна гээд бидний Дандарын нүд сэргээд явчхав. Шадар цэрэг Шархүү бид хоёр ч тийм амархан бууж өгсөнгүй, эрэлхэг баатрын цэргүүд дарга шигээ л зоригтой цэргүүд байх ёстой.

	Дандар баатар сэлмээ сугалаад «Цэргүүд ээ! Миний хойноос!» гэж команд өгөөд атакт ордог юм гэнэ билээ. Дайсны сүнс нь ёстой зайлдаг гэсэн шүү! гэж Дандар баатрын эр зоригийн тухай Шархүүгийн яриаг сонсож манай Дандарын сэтгэл нь хөдөлсөн юм уу, яасныг бүү мэд

	— Цэргүүд ээ, миний хойноос! гэж хашхираад саваан ташуураа гозолзуулсаар түрүүлж давхив.

	Шархүү бид хоёр баатрынхаа хойноос зусаал үрээгээ ташуурдан ура хашхирсаар ухасхийв.

	Баатар маань бид хоёрт аль хэдийн гүйцэгдээд ард үлдсэн байлаа. Бидний энэ удаагийн атак зөвхөн л сургууль болж өнгөрөв. Харин манай Дандар алаг хүлгээ буруу зөвгүй ташуурдсаар хойноос гүйцэж ирэхдээ: 

	— Хэдийд бие хамгаалагч цэргүүд нь даргыгаа орхиж байсан юм бэ? Энэ бол даргын тушаал, цэргийн сахилга зөрчсөн хэрэг мөн! гэж уурсангуй өгүүлж билээ.

	 

	2. БУВАА ШАРХҮҮГЭЭС СОНССОН ЭРЭЛХЭГ ЦЭРГИЙН ДҮРД ТОГЛОСОН НЬ

	 

	Бид хичээл тараад харьж явлаа. Намрын сэрүүн салхи үлээсэн нарлаг сайхан өдөр. Буваа, бид хоёрт сонин юм үзүүлнэ гэж дагуулан явсаар нэгэн жижигхэн мухар эрэгт хүрч очив.

	Тэр эрэгт намрын хамхуул дүүрэн хуржээ. Буваа мориноосоо бууж, эргийн мухраас хамхуул цуглуулж утсаар холбов. Салхины уруу бидний явах зүгт яг таарсан байлаа.

	— Би мордоод чигээрээ явна. Намайг нэлээд холдсон хойно миний хойноос тавиад хийсгээрэй. Энэ чинь намайг барих гээд хөөж яваа дайсны цэргүүд шүү дээ. Дайсныг яаж мэхэлж, өөрийнхөө талд амьд хэл авч очихыг үзэцгээ! гэж хэлээд Буваа алаг даагандаа мордоод давхиад явчхав.

	Бид хоёр алаг морьтынхоо хэрхэн баатарлахыг сонирхохоор түүнийг нэлээд холдсон хойно хамхуулаа хэд хэдээр нь холбоод салхины уруу тавьж хийсгэв.

	Бөөн хамхуул дэрс бутанд саатан хойно урдаа орон алаг морьт баатарт ойртож очлоо. Буваа эргэн эргэн харж саваан ташуураа гозолзуулсаар бөөн дэрсэнд давхин ормогцоо алга болов.

	Дайснаас нуугдах газраа урьдчилан бодож олсныг бид хоёр мэдэж байлаа. Манай Дандар дайсны цэргүүдийг чулуу хөөлгөлөө, ура! гэж хашхирсаар хүрч ирвэл алаг даага нь урьд хөлдөө урт сур чирсээр өвс хазлан дэрснээс гарч ирэв. Тэр зунжин, намаржин манай Дандар баатарт эдлүүлж, үргэж цочихыг мартсан нэгэн байсан юм.

	Буваа бөөн дэрсэн дунд уйлах инээх хоёрын алин болох нь мэдэгдэхгүй ярвайсаар хөлөө барилан сууж байлаа. Тэр алаг даагаа Дандарын алаг морь шиг сургуультай болгохоор шийдэн, урд хөлд нь цулбуураа уяад давхиа дунд нь татаж хэвтүүлнэ гэж боджээ. Энэ удаа анхных нь сорилт амжилттай болсон боловч өөрөө хөлөө даруулан унаснаас хэд хоног хазгар явав. Үүнээс хойш бид хамхуул гэдэг байлдах дайсантай болсон юм. 

	Удалгүй бас өөр зүйл мөрөөдөх болов. Тэр маань буу зэвсэг байлаа. Бидэнд ердөө л хоёр зүйлийн зэвсэг байсан юм. Түүний нэг нь машины дугуйны дотуур хаймар зүсэж хийсэн чавх, сум нь зэгсэн хол тусдаг боловч дуу гардаггүй нь даанч тусгүй санагдана. Болгоомжгүй хандаж хэн нэгнийхээ тархи толгойд хурдан бууныхаа сумыг тусгавал Ааяа өвөө адис хүртээнэ гэдгээс сэргэмжилсээр байсан юм. Туссан газраа чим хийлгээд өнгөрдөг хал багатай хорголон сум хэрэглэдэг байлаа. Нөгөө нэг нь нарийн гуурсанд тугалга цутгаж хийсэн гар буу байдаг байв чүдэнзний толгой хийж буудна.

	Бидний Дандар баатар, түүний домогт алаг морь буу сэлэм, аль аль нь сэтгэлд нэг л хүрдэггүй боллоо.

	Жинхэнэ Дандар шиг Дандар баатар, Дандарын алаг морь шиг омголон хүлэг, хурдан буу хурц сэлэмтэй баатар эрс болцгоохыг сэтгэлдээ мөрөөдөн явцгаадаг байсан маань энэ.

	 

	3. МЭРГЭН БУУДАГЧ БОЛОХЫГ МӨРӨӨДСӨН НЬ

	 

	Мэргэн буудагч болохыг хүссэн нэгэн шинэ мөрөөдөл бидэнд дахин бий болов. Мөрөөдлөө биелүүлэхийн тулд арваад алхмын зайд бай босгож чавхаар цэц үздэг байлаа. Хөдөлгөөнгүй бай харваж суух нь удалгүй сонирхолгүй ажлын нэг болж хувирав. Хөдөлгөөнтэйгөөр нь хулгана харваж мэргэн буудагч болцгоохоор шийдэцгээлээ. Ингээд л бидний байлдах дайсан, үлийн цагаан хулгана болсон юм. Зав чөлөө гарвал оготнын нүх сахиж, нүхнээсээ цухуйсан болгоныг алдахгүй мэргэн харвах хүсэлдээ хөтлөгддөг байлаа. Гэвч хэн маань ч мэргэн буудагч гэдэг тэр алдрыг олж чадаагүй юм. Ааяа өвөөд:

	— Амьтан алахын дон туссан, ажлаа алдсан хар тархинууд гэж аашлуулснаас хойш бидний ажил нэгэн үе завсарлав. Бид ер нь хулгана зурмын ангуучид болохыг хүссэн юм биш дээ. Мэргэн буудагчид болохыг мөрөөдсөн улс шүү дээ.

	Ямар ч гэсэн өөр аргаар мэргэн буудагч болох хэрэгтэй байлаа. Энэ мөрөөдөл шинэ зүйл нээх хүсэлд цаг үргэлж хөтөлдөг болсон юм. Удалгүй нэг шинэ арга сэдэцгээв. Өөрсдөө мэргэн буудагч байхаас гадна дайсны суманд оногддоггүй байх хэрэгтэй.

	Дандар баатар дайсны өмнөөс сэлмээ эргүүлээд дайрахад морины нь дэлэн дээр цэнхэр туяа татаад, бууны сумыг тас цавчаад унагадаг юм гэнэ билээ гэсэн Шархүүгийн үгийг дөнгөж сонсмогцоо үнэн худлыг шалгах ажилдаа шууд орцгоолоо.

	Тэр үед бидний хамгийн дуртай тоглоом лапто гэдэг тоглоом байсан юм. Буваа лапто сайн цохино. Манай сургуулийн лаптоны нэртэй сайчуудын нэг байсан юм. Түүнийгээ одоо л үзүүлэх хэрэгтэй болжээ. Алаг морьтой баатраа ботгоны хорголон сумтай буугаараа бид хоёр буудна. Буваа биедээ сум хүргэхгүй сэлэм эргүүлэх сургууль хийж эхлэв. Эхний үед энэ туршилт баахан бүтэл муутай байсан боловч яваандаа хамгийн сонирхолтой зүйл маань болсон билээ. Буваагийн саваан ташуур сэлмийн үүрэг гүйцэтгэж чадахгүй учир баатар маань заримдаа биедээ сум хүргэчихдэг байлаа.

	Харин Буваа түүнийг огт хүлээдэггүй байсан юм. Тэр сум чинь хүч нь буурсан шархтуулах чадалгүй болсон сум байсан гэх юм уу, эсвэл зөвхөн хувцас шүргээд л гарсан гэж зад мэлздэг байв.

	Бидний бууны сум туссан газраа ул мөр үлдээдэггүй болохоор хэчнээн маргаад ч нэмэргүй өнгөрнө. Хичээлийн завсарлагаар Шархүү өврөөсөө нэгэн боодолтой юм гарган хүүхдүүдээс нууж надад үзүүлэв. Тэр нь хэдэн ширхэг бөөрөнхий хар юм байлаа. Лав л чихэр биш гэдгийг би сайн мэдэж байсан.

	— Юу вэ? гэж би асуув.

	— Энэ бол ёстой сум. Хүрсэн газраа тэмдэг үлдээнэ. Харих замдаа Буваагийн сэлэм хэр зэрэг сайн эргүүлдгийг шалгана гэв. Шархүүгийн бодож олсон нэгэн зүйл энэ байлаа.

	— Чи үүний нууцыг Буваад хэлж болохгүй шүү. Сүүлд нь Бувааг би биедээ сум хүргээгүй гээд онгирох үед нь эд мөрийн, баримтаар хүлээлгэж, Дандар баатрын тушаалаас буулгана. Тэгээд бид хоёрын хэн нэг нь Дандар баатар болно мэдэв үү? гэж дотночлон өгүүлэв.

	Буваа эргүүлэхэд тохирсон сайхан сэлэмтэй болжээ. Тэр нь хурдан морины хусуур шиг, газар ухах ухуур ч гэж хэлж болохоор зассан нимгэн мод байлаа.

	— Дайсан бол айж зугтаж яваад араасаа буудуулах ёстой. Ялж дийлж байгаа баатар эрс бол элгээрээ дайсны сумыг хааж, биедээ сум хүргэхгүй сэлмээ эргүүлээд дайрдаг байж таарна.

	— Шархүү бид хоёр дайсан болъё. Чи хойноос хөөнө, бид хоёр зугтаж явахдаа эргэж буудалцана. Чи бидний сумыг биедээ хүргэхгүй сэлмээ эргүүлж хаана! гэж тохиролцов.

	Шархүү бид хоёр зугтаж, алаг морьтой баатар маань сэлмээ эргүүлсээр бид хоёрын хойноос хөөв. Эргэж буудалцсан бяцхан байлдаан бидний сум дууссанаар завсарлав. Буваагийн өнгө цайсан цэнхэр тэрлэгийн энгэрт хэд хэдэн хар цэг тогтжээ. Буваа түүнийг хуучин толбо гэж маргаснаар ялагч болон үлдэж билээ.

	Бид хоёр сумныхаа нууцыг алдахгүйн тулд үнэнээ хэлэхийг хүссэнгүй, Буваагийн дээлийн энгэрт байгаа хар цэгүүдийг тоолж тогтоогоод л өнгөрөв. Харин маргааш нь хичээлдээ ирж очих замдаа дахин мэргэн цэцнээ үзэхээр тохирцгоож билээ.

	Буваагийн дээлэд өдөрт хэд хэдэн хар толбо нэмэгдсээр нэгэн долоо хоногийн дараа цоохор ишиг шиг эрээн юм болсныг өөрөө ч зөвшөөрөн хүлээж, бид хоёрыг шидэт сумныхаа нууцыг хэлээч гэж гуйдаг байлаа.

	Буваагийн модон сэлэм ч өнгө зүсээ алдаж, яндангийн хөөлүүр шиг хар юм болчихсон явдаг сан. Шархүү бид хоёр сумныхаа нууцыг алдахгүй байхын тулд нэг хэсэгтээ хэрэглэхээ азная гэж шийдсэн юм. Буваагийн дээлэд үлдсэн хар толбо лав зуугаар тогтохооргүй олон болсон байв. Тийм олон удаагийн суманд оногдоод давгүй яваа хүн баатар байх нь аргагүй биз ээ. Шархүүгийн сэдсэн энэ сум хөөтэй тосонд дүрсэн ботгоны хоргол байсан юм. Үүний нууцыг бид хоёроос өөр хэн ч мэддэггүй байлаа.

	 

	4. ААЯА ӨВӨӨД ЗЭВСГЭЭ ХУРААЛГАСАН НЬ

	 

	Бидний чавхны сум ботгоны хорголоос ширэмний хэлтэрхий болж дэвшив. Харваж намнадаг зүйл маань намрын хамхуулаас үлийн цагаан хулгана, гэрийн нохойгоор дамжин зэвсгээ хураалгах хүртэл үргэлжилсэн юм.

	Намар орой болж байлаа. Манайхны хот айл өвөлжөөнд буухын өмнөхөн, шинэ нутаг сэлгэв. Хөдөөгөөс хичээлдээ мориор явдаг хугацаа ч бас л дуусах дөхөж байсан үе. Айлууд өвөлжөөлж хүйтний эрч чангарах үеэр мориор явахаа больж сургуулийн дотуур байранд сууцгаадаг байсан юм.

	Буваа нэгэн өдөр голдоо хэд хэдэн газар цөм цохиулж нүх гарсан нимгэн сармай мод барьсаар хүрч ирээд, 

	— Үүнийг хар аа, ёстой мэргэн буудагчийн сум туссан байгаа биз гэж Шархүү бид хоёрт гайхуулав. Бид хоёр Буваагийн нээлтийг сонирхож, сармай мод нэвт нүхэлдэг сумаа үзүүлээч гэж зөндөө гуйв. Буваа бид хоёроос хариугаа авах гэсэн бололтой баахан тунирхаж байснаа өврөө уудалж ширэмний жижигхэн хэлтэрхийнүүд гаргаж үзүүлэв. Буваагийн сумны ид шидийг шалгаж үзэхээр бид хоёрын хорхой хүрч байснаа ч нууж чадаагүй билээ. Ааяагийн гэрийн хаяанд Банхар гэдэг хөгшин халтар нохой яс мэрээд хэвтэж байлаа.

	Эхлээд Банхрыг харваж үзэхээр шийдэцгээв. Бид гурав ээлжлэн хэд хэд харвасан боловч аль нь ч оносонгүй. Хөгшин халтар залхуутайнхан босож газар шиншилсээр шогшоод явчхав.

	Дахиад л өөр юм харвах хэрэгтэй боллоо. Ойр хавьд санаснаар бидэнд цэц шалгах зүйл тийм ч амар олдсонгүй. Амбаагийн чингэлэг тэргэн дээрх үлээсэн гүзээ бидний нүдэнд өртөв.

	Буваагийн анхны сум үлээсэн гүзээг навшийтал онож, дахин харвах завдалгүй нэлийсэн цагаан юм чингэлэг будан урсав.

	Бид нэгэнт болохгүй хэрэг тарьснаа тэр дороо мэдэцгээж яах аргаа бодож амжаагүй байтал Ааяа өвөө:

	— Задарсан хар тархинууд! Эднийг харж байна уу? гэсээр уургын хуйв тайлж, тэрэгний зүг түргэн түргэн алхалж явав. Бид гурав хоёр зээрдийнхээ хурдаар хандсан зүгтээ зугтацгаалаа. Энэ үед бид алаг морьт Дандар биш, алддаггүй мэргэн буудагч болохыг л мөрөөдөж явсан үе. Амбаагийн гүзээтэй аарцыг хага харваж Ааяа өвөөд хурга тугал шиг саахалтын газраас мориор туугдаж ирээд, уралдааны морь шиг амьсгаадан зогсоцгоов. Уул нь энэ хэргийг хэн ч мэдээгүй байжээ. Ааяа өвөө хониндоо явахаар гэрээс гарахад Амбаагийн чингэлэг дээрх гүзээтэй юм асгарч байхыг хараад хэлэх гэтэл бид хэдийн пижгэнэтэл зугтах чимээ өөрсдийгөө илчилсэн нь тэр байлаа.

	Гүзээтэй аарц цоо харвасан хэрэг бид хэдэд ямар ч гарцаагүй тохоогдов. Хүлээхээс өөр аргагүй. Зэвсгийнхээ нууцыг алдахгүй байх нь цэргийн хүний тангараг байлаа. Аав ээжийн мөрдөн байцаалтад Буваа чулуугаар, Шархүү төмрөөр, би модоор гэж хариулснаар хэргээ хүлээж хоёр хацраа нэг нэг сайн илүүлээд өнгөрч билээ. Бид сандарч зугтаж явахдаа зэвсгээ олзлуулахгүйн тулд хожим эргэж авахаар тэмдэгтэй газар хаяцгаасан юм. Ааяа өвөө хонинд явахдаа хээрээс бидний зэвсгийг олоод иржээ.

	Өвөөгийн олж ирсэн зүйл, хэргийн гол эзэн гэж нэрлэгдсэн гурван чавх, чүдэнзний толгой хийж дуугаргадаг хоёр гар буу байлаа.

	Амбаа түүнийг их л сонирхон үзэж, зэгсэн зэвсэглэсэн «самуурайнууд» байна шүү гээд гар бууны маань голыг татаж үзсэнээ гэнэт, тавьтал дотор нь байсан чүдэнзний толгой авалцаж пан хийтэл чих дөжрөм их дуу гарахад Амбаа цочсондоо барьж байсан зүйлээ цацаж орхив. Түүнээс жинхэнэ буугаар буудсан юм шиг хүхэр ханхалж байлаа. Ааяа өвөө:

	— Энэ чинь хотонд дуугаргавал гайхал саарлыг лав айлгах байх шүү гэж буурал сахлаа илбэн инээмсэглэж зогсоно. Бид гурвын хэн нь ч зэвсгээ цуглуулж авахыг бодсонгүй. Бидний зэвсэг Амбааг сочоож, өвөөд тоогдсонд хэргийг нимгэлж, хэрэгсэхгүй болгохын нэгэн шалтаг болж манай хотынхны зарлалгүй цуглаан үүгээр дуусаж билээ.

	Бид үүний дараа хаягдсан зэвсгээ бүгдийг цуглуулж өөрсдийн гараар галд хийж устгасан юм. Үүний хамаг учир Амбаагаас «Зэгсэн зэвсэглэсэн самуурай» гэдэг нэр авснаас болсон байх.

	Амбаа Халхын голын байлдаанд оролцож явсан хуучин цэрэг байлаа. Түүний байлдаж явсан түүхээ хүнд ярихыг олонтоо сонссон. Биднийг Дандар баатар, түүний эрэлхэг цэргүүд гэдгийг мэддэггүй байжээ. Хэрвээ мэдсэн сэн бол зэвсгийг маань лав хураахгүй, харин ч зөв гэх байсан болов уу гэж хожим нь бид ярилцдаг байсан юм.

	* * *

	Бага насны гэнэн үедээ үлгэр дуурайл болгон бахархаж явсан алдарт хүмүүсийн маань нэг баатар Дандар байж билээ. Ертөнцийн түмэн буман явдлыг балчирхан оюундаа тунгаан мөрөөдөхийн хүслэнд хөтлөгдөж явахдаа бид ингэж л өөрийн биеэр Дандар болж явсан юм.

	Бид Дандар шиг л жинхэнэ баатар болохыг хүсдэг байлаа.

	 

	
ХОРХОЙТОЙ САЛХИ

	 

	Тэр нэгэн жил манай нутагт оройхон хур орж сайхан зунжив. Айл хотоороо задгай ус бараадан нүүж бударганат цайдмын хойд урд дэнжээр цагаан гэрүүд цайрч адуу мал багширна. Наадамд хурдан морьдоо сойж, унага зэллэн хөдөө нутгийн хөл хөдөлгөөн ихэссэн үе байлаа. Хэд хоног хур бороо орсонгүй, нарны илч хүчтэй шарж, ялаа шумуул элбэгшиж эхлэв. Адуу мал бэлчээрт тогтохоо больж салхиддаг болов.

	Настнуудын ярилцах нь хорхойтой салхинд малаа алдуузай, шөнө манаатай хонолгүй болохгүй. Нэг хэсэгтээ бороо орохгүй, гандаж магадгүй гэж захина. Өглөө нарнаар тал бүрээсээ багшран ирдэг сүргийн бараа цөөрсөөр байлаа. Тэр нэгэн шөнө ойр хавийн бүх адуу салхидаад явчихжээ. Оройхон хэрд эцэж гундсан морьтой адууны эрэлчид буцаж ирцгээв. Адуу ойр хавьд тогтсонгүй явчихжээ гэж бие биеэсээ сураглана. Манай хотын бүх л эрчүүд унаа морьдоо сэлбэж эрэлд явахаар бэлтгэв.

	Хорхойтой салхинд явсан мал ойрд тогтдоггүй, идээшилж ундаасахаа ч мартдаг гэж хүмүүс ярилцана. Хорхойтой салхины тухай яриа надад их л сонин санагдав. Салхины «хорхой» гэж юу байдаг бол, үзэх сэн гэж боддог байлаа.

	— Ээж ээ! Салхины «хорхой» гэж юу байдаг юм бэ? гэж би асуув.

	— Нүдэнд үзэгдэж, гарт баригддаггүй, адтай эд дээ, хорхойтой салхинд хөөгдсөн мал эргэхийг мэдэхгүй салхи сөрөөд л яваад байдаг юм. Холын явдалд бага нялх ядуу доройгоо гээсээр, усгүй цөлд зуурч үхэх аюулд ч хүрч болно.

	Хээрийн чоно нохойноос эхлээд тохиолдох аюул алийг тэр гэх вэ? гэж ээж хариулав.

	— Салхины «хорхойг» нь устгачихвал мал тогтвортой болно, тийм ээ, ээж ээ гэж би дахин асуув.

	— Хэл ам сугалчих гээд шалгаагаад байдаг дамшиг шүү! Хурга чинь салхидаад явчихлаа, холдохоос нь өмнө яв гэж ээж хэлээд аргалд явахаар гарав.

	Би хорхойтой салхины тухай бодсоор үлдлээ. Хорхойтой салхитай яаж тэмцэх тухай бодов. Бодоод бодоод олигтой арга олж чадсангүй, хотныхоо багачуудыг цуглуулж ярилцъя гэж шийдэв. Энэ бол миний хувьд хамгийн хялбархан ажил байлаа.

	Тэд төдхөн бие биеэсээ мэдээ авч дорхноо цуглав. Гурван охин, миний үеийн хоёр хүү, бидний ярианд оролцох болоогүй бяцхан дүү нар гурав байв. Манай хотонд нийтдээ арваад хүүхэд байсан юм.

	— Энэ яриа бол маш нууц, ийм жижигхэн хүүхдүүд байж таарахгүй, миний дүү нар гэртээ очиж тоглоцгоо гэж тэднийг явуулав.

	Бид хэдүүлээ үлдэж хорхойтой салхины тухай ярьцгааж, хорхойтой салхитай тэмцэх бүлэг байгуулахаар шийдсэн юм. Охид бидний яриаг их л сонирхож байлаа. Гэхдээ хорхойтой салхитай тэмцэх бидний бүлэгт оролцох, үгүйгээ хэн ч хэлсэнгүй, цааш юу болохыг сонирхсоор зогсоцгооно.. Хөвүүд дунд ч хорхойтой салхины учрыг зарим нэг маань сайтар ойлгоогүй байсан бололтой. 

	Энэ саналыг хамгийн идэвхтэй хүлээн авсан Эрдэнэ маань хүртэл:

	— Хорхойтой салхи гэж юуг хэлж байгаа юм бэ» гэж асуун, өөрийгөө тэр дороо илчлэв. Батхүү хажуугаас нь их л мэдэмхий дүр үзүүлж, 

	— Яагаа вэ дээ, хотолсон хонь шөнө бэлчээд явчихдаг, үнээ тугалдаа орой ирдэггүй, ингэ ботгондоо эргэдэггүй. Үүний эзэн нь хорхойтой салхи байгаа юм. Манай энэ хавийнхны адууг бас л хорхойтой салхи аваад явчихсан. Адуу тэмээний эрэлчид эргэж ирээгүй л байна. Одоо тэгэхлээр хорхойтой салхитай тэмцэх л зүйтэй гэв.

	— Хорхойтой салхи гэж юуг хэлж байгаа юм бэ? гэж асуун, охин асуулаа. Энэ асуултад бүгд хариулахад бэлэн байжээ.

	— Надад урт хуйвтай шилбүүр бий. Бас маш цэцэн чавх бий гэж Эрдэнэ хамгийн түрүүнд дуугарав.

	— Надад аавын хулсан ташуур бий, над тонгорог бий гэж хүүхдүүд өөртөө байгаа зүйлийг нэрлэцгээнэ.

	Ингээд л хорхойтой салхитай тэмцэх баг тэр дороо л байгуулагдаж хэрхэн юу хийхээ ярилцаж эхлэх нь тэр.

	Өнөө шөнө цөмөөрөө хот манацгаая. Хорхойтой салхи гэж юу байдгийг үзье. Энэ ажлыг эхлээд аав ээжид мэдэгдэж болохгүй. Бүх хүмүүс унтсан хойно гэр гэрээсээ сэм гарч ирцгээе. Хотын хойд захад цөм цугларна. Харин бэлтгэлээ одоо хийх хэрэгтэй. Бүх юмаа бэлэн болгож, тэмдэгтэй газар хадгална шүү гэж тохирцгоов.

	— Охидыг энэ ажлаас чөлөөлье гэж хэн нэгний маань гаргасан саналаас болж баахан маргаан үүссэний эцэст, 

	— Охид хорхойтой салхитай тэмцэх бүлгийн ажилд оролцох ёстой. Гэхдээ шөнийн манаанаас чөлөөлье. Та нар битгий хэрээ шиг гуаглаад байгаарай гэсэн Батхүүгийн саналаар бүх ажил шийдэгдэв.

	— Ингээд бид хорхойтой салхитай тэмцэх бэлтгэл ажилд орцгоолоо. Хот айлынхан хэдий нь унтацгаажээ. Зуны шөнийн нам гүмд хотолсон хоньдын яраглахаас өөр чимээ анир үл сонсогдоно.

	Хүүхдүүд гэрээсээ сэм сэмхэн гарч ирсээр цөм цугларав. Гадаа унтаж хонь маная гэж аав ээждээ хэлж болох байсан боловч хэн нь ч хэлэхийг хүссэнгүй. Хорхойтой салхины учрыг олж, түүнтэй тэмцэх аргыг олсон үедээ л аав ээждээ хэлж тэднийг баярлуулна гэж шийдэцгээсэн юм.

	Бидний, тэр сонин салхитай тэмцэх зэвсэг ердөө л хоёр шилбүүр, нэг ташуур, гурван чавх л байлаа. Хотын захад сууцгааж «Хорхойтой салхи гэдэг чинь юу юм бэ? Ямар нэгэн амьтан уу? Аль эсвэл хонь мал хэвтүүлдэггүй хазаад байдаг хорхой шавж уу?» гээд л бидний маргаан эхлэв.

	— Архи шиг мал согтоодог өвс ургамал байдаг байх, тэр өвсийг идсэн бол дотор нь халуу шатаад, хэвтэж байж чадахгүй сандрахдаа салхи сөрөөд гүйдэг байж таарна гэж нэг маань хэлэв. Энэ олон саналын аль нь үнэн болохыг бид энэ шөнө л үзэх хэрэгтэй байлаа.

	Шөнийн тэнгэрт бүртийх ч үүлгүй, саруулхан сайхан шөнө сэтгэлд хэчнээн таатай байсан гэж санана. Зуны шөнийн ийм сайхныг бид даанч мэддэггүй байжээ.

	— Хүн ер нь унтдаггүй бол сайхан биш үү? Үргэлж л сэрүүн ажлаа хийж эрхэлж тоглоод л явдаг бол мөн сонин оо! гэж Батхүү хэн нэг хүнээс нуусан юм шиг аяархан шивнэв.

	Манай хотынхон цөм унтчихсан болохоор бидний яриаг сонсох хүн байсангүй. Бид хэдэн шөнө хонио сайн дураараа манацгааж, томчуулын ажилд нууцхан туслалцаа үзүүлсээр байлаа. Энэ ажлыг маань хэн ч мэдээгүй учир сайн муу ямар ч үр сонсолгүй хэд хоног өнгөрлөө. Бид хэдийн өдрийн их унтлага зарим ажигламтгай ээжүүдийн харцанд өртжээ.

	Зарим нь үдийн халуунд нозоортлоо унтжээ. Яасан ханадаггүй нойр вэ? гэж уцаарлана. Манай айлын Догоо гуай: 

	— Энэ хэдэн банди лав шөнөдөө унтдаггүй байх аа. Юу хийдэг юм бол доо хи хи. Одоо л эр хүн болцгоож байгаа юм байлгүй гэж ээжид шивнэхийг сонсоод, би ихэд ичиж билээ.

	«Бидний нууц задарлаа. Одоо яаж аргалах билээ. Салхины «хорхой» үзэх гэсэн юм гэж үнэнээ хэлэх үү, аль эсвэл бид сайн дураараа хонь манаж аав ээждээ тусалъя гэж шийдсэн юм гэж худал хэлдэг юм бил үү?» гэж бодов. Гэсэн ч энэ яриа цаашаа газар авсангүй. Бид ч нойртоо дийлдэж, шөнийн манаанд гарч хорхойтой салхины учрыг олох гэсэн сонирхол маань аажим аажмаар суларсаар энэ яриа нам жим болж билээ.

	Өглөө босоход Догоо эмээгийн гэрийг хэмх дайрч, үнээ тугалын зэл тасдуулсан нэгэн хэрэг мандсан билээ. Өглөөнийхөө саальд харамссан саальчид шумуулын зуд гэж шагширцгаана. Айлын гэр эвдэж үхэр тугалын зэл тасдуулан үнээ гувшуулсан бас нэгэн сонин зүйл бидний сонирхлыг ихэд татав. Энэ явдал учрыг нь сайн олж чадаагүй байгаа хорхойтой салхи гэдэг битүүлэг зүйл дээр бас нэгэн шинэ зүйл болон гарч ирсэн юм.

	Догоо эмээгийн гэрийг эвдсэн тэр хэрэгтнийг Жамц гуайн хүрэн бухыг гэж зарим нь ярилцав. Бид үүнээс хойш Жамц гуайн хүрэн бухыг «шумуулын зуд» гэж нэрлэх болсон юм. Энэ нэрийг биднээс өөр хэн ч мэддэггүй байлаа. «Шумуулын зуд» буюу хүрэн бух нүдээ улаанаар эргэлдүүлэн айл айлын зэлний хооронд толгой дээрээ шороо цацсаар явах нь үнэхээр сүртэй, хурга тугалын хашаа эвдэж, зарим үед хувинтай сүү асгуулсан хэрэг тарьдаг хүрэн бухтай бид тэмцэл хийе гэж ер боддоггүй сэн.

	Харин ч түүний сүрлэг сайханд бахархдаг байж билээ. Жамц гуайн хүрэн бухыг бид л зөвхөн «шумуулын зуд» гэж нэрлэсэн болохоос биш, жинхэнэ хэргийн эзэн нь биш гэж ярилцдаг байлаа. Хорхойтой салхи, шумуулын зуд гэдэг хоёр үгний нууц бидний дунд бүрэн тайлагдаагүй хэвээр удаан үргэлжилсэнгүй. Хэд хоногийн дараа зуны зөөлөн бороо өдөр шөнө хоёр орж, халуун нар дахин шарав. Ялаа шумуул улам ихсэж Алимаагийн баруун нүд хавдаж, Эрдэнээгийн духан дээр шумуулд хазуулсны ор бяцхан гүвдрүүнүүд тогтжээ.

	Жингэнэсэн дуутай энэ өчүүхэн шавж хүн амьтныг ингэж түйвээж чаддаг байна шүү. Эдэнтэй тэмцэхэд уурга ташуур аль нь ч хэрэг болохгүй гэдгийг мэдэж авсан юм. Харин хонь малаа хорхойтой салхинд алдчихгүй байхын тулд шөнийн манаа, өдрийн хариулгад аав ээждээ туслах хэрэгтэй. Ингэхлээр шөнө бүгд хонь манацгааж аав ээжээ амраая гэж ярилцав.

	Батхүү Эрдэнэ хоёрын хонины манааны ээлж болжээ. Аав ээжүүд хүүхдүүдийнхээ тусч сайхан сэтгэлд баярлацгааж шөнөдөө бүтэн нойртой унтацгаана.

	Батхүү Эрдэнэ хоёр хотоо эргэж явснаа амрахаар бараатай тэрэгний арал сандайлан сууцгаав. Хоттой хоньд шумуул гэдэг айхавтар амьтнаас шөнийн сэрүүнд түр ч гэсэн салсандаа амарсан мэт тайван хэвтэнэ. Шөнө дунд өнгөрчээ. Зуны шөнийн бүлээн салхи таатайхан үлээж, алсад адуу малын тургилах чимээ хааяа сонсогдоно. Хоёр найз ялимгүй зүйлээс болж маргалдаж, сүүлдээ бүр уурлацгааж, яг зодолддогийн даваан дээрээ хүрсэн тэр үед хоттой хонь пирхийтэл үргэв.

	Батхүү Эрдэнэ хоёрыг яаж ч завдаагүй байтал үргэсэн хоньд шагай шиг бөөгнөрч хотын захад хүрсэн байлаа. Хонь хурга майлалдаж хоточ ноход хуцах чимээгээр унтаж байсан хүмүүс сэрцгээж, нойрмог нүдээ нухачсаар гарч ирцгээнэ. Хонины хойноос нэгэн цагаан амьтан харайлган явахыг зэрвэсхэн хараад л хоцорчээ.

	Эрдэнэ Батхүү хоёр ч түүний хойноос чангахан ч хашхирч чадалгүй үлдэв. Хашхиръя ч гэсэн дуу нь гарч өгсөнгүй, хоолой дээр нь ямар нэг юм тээглэчихсэн юм шиг болсон байлаа. Үргэсэн хоньдын шуугилдах чимээ холдон холдсоор шөнийн харанхуйд уусан шингэх мэт үзэгдэхээ болив. Чоно гэдэг нэг бодол хүн бүрийн сэтгэлд буужээ. Манай хотныхон их багагүй цөм босоцгоожээ. Бүгд хониныхоо хойноос дуу чимээ болцгоосоор хөдөлцгөөв.

	Аз болоход хонь төдий л их холдсонгүй тэгсхийгээд тогтсон байлаа. Хонь үргээсэн цагаан амьтан чухам юу байсан нь тэр даруй мэдэгдсэнгүй. Хэрэв чоно мөн байсан бол өдийд нэлээд хэдийг барьж амжсан буюу лав л нэг хэсгийг нь тасдаад явчхаж дөнгөсөн байх ёстой. Гэтэл хонь тоо бүрэн төдийгүй чоно хүрсэн шинж тэмдэг мэдэгдэх юм байдаггүй. Тэгээд ямар амьтан байдаг билээ гэж хүмүүс гайхацгаана.

	Батхүү Эрдэнэ хоёр өөрсдийн харсан цагаан амьтны талаар батлахыг хэчнээн оролдсон боловч хонь үргээснээс өөр эд мөрийн баримт болох зүйл олдсонгүй. Энэ шөнө манай хотныхон хэн нь ч унтсангүй. Сонор сэрэмжтэй байж үүр цайлгав. Өглөө хонь үргээсэн зүйлийн ул мөрийг мөшгөсөн боловч сэжигтэй зүйл огт мэдэгдсэнгүй.

	Дөнгөж нар мандахтай зэрэг зуны бүгчим халуун өдөр эхэлж ялаа шумуул босож хүн мал тав алдаж эхэлнэ. Адуу тэмээний эрэлчид хэд хэдээрээ манайхныг дайрч алдсан малаа сурагласаар өнгөрнө. Тэдний унаа морьд нь гундаж эцсэн, өөрсдөө зуны халуунаар шумуулын зудад зутарч ядарсан байдал илэрхий байдаг байлаа. Энэ зун салхины чиг үргэлж л зүүн хойноос байсан болохоор салхидсан бүх мал нэг л чигт зүглэдэг байжээ. Өдөртөө цангаж ундаассан адуу, тэмээ хэсэг хэсгээрээ худаг дээр бөөгнөрч байгаад оройн сэрүүн унах үеэр салхи сөрөөд явчихна. Хэдийд хаана очиж тогтдогийг мэдэхгүй.

	Батхүү Эрдэнэ хоёрын нэгэн шөнийн манаа бүтэл муутайхан болж өнгөрөв. Хоёр хүүд хонь үргээсэн амьтныг мөрдөж мөшгөх сонирхол татсан ажил гарсан боловч гавьтай юм болсонгүй, тун урам муутай явдлаар төгссөн юм.

	Өглөөний сэрүүнд аргалд явсан охид хээрээс нэгэн цагаан цамц олж иржээ. Энэ бол хонь үргээсэн хэргийн эзэн мөн гэж хүмүүс хөдөлшгүй баримтаар нотолцгоосон юм. Хонь үргээсэн тэр зүйл угаасан юм өлгөсөн хэцээс тэр шөнө алга болсон цамцанд тохогдов. Өөртөө аль тохиромжтой газрыг эрж хайж явдаг ишиг борлонгууд угаасан цамц эвэртээ өлгөж давхиснаар хонь үргээсэн байж таарна гэдэг таавраар энэ яриа нам жим болсон юм.

	Батхүү Эрдэнэ хоёр хорхойтой салхи буюу шумуулын зудтай тэмцэхэд хүмүүст тус болох өөр нэгэн арга сүвэгчилжээ.

	Алдуул адуу мал худаг дээр ирвэл заавал усалж байя. Тэгээд хэдийд ямар мал, хаагуур өнгөрснийг бичиж тэмдэглэе.

	Дараа нь эрэлчид малаа сураглаж ирэхэд тэмдэглэлээ хараад л хэлээд өгнө. Энэ бол хүнд тус болох хамгийн чухал зүйл мөн гэж тохирцгоожээ. Үүнээс хойш Батхүү Эрдэнэ хоёр өдөржин худаг дээр мал усалдаг ажилтай болов. Хэдийд ямар мал усалснаа зүс, им тамгаар нь тодорхой бичиж тэмдэглэнэ.

	Аав ээж нь хүүхдийнхээ ийм их ажиллархуу болсонд их л гайхацгаадаг байлаа. Батхүү, Эрдэнэ хоёр хэд хэдэн тэмдэглэлийн дэвтэр дуусгасан явдал, алдуул малын бүхэл бүтэн лавлахтай болжээ.

	Ийм түргэн хугацаанд Батхүү Эрдэнэ гэдэг хоёр хүүхдийн нэр аймаг, сум алслан тарна гэдгийг тэр хоёр анзаараагүй явжээ. Хол ойроос яваа эрлийн хүмүүс алдсан малаа сураглахаар Батхүү Эрдэнэ хоёртой уулзах гэж зорьж ирцгээнэ. Эрэлчид малынхаа сургийг сонсож хоёр жаалд баяр талархлаа илэрхийлцгээнэ. Алдуул малыг зөвхөн эзэнд нь хэлж өгөөд л сууж байх нь хоёр хүүд хүнд тус хүргэх хангалттай зүйл биш юм шиг санагдах болжээ.

	— Хүнд тусална гэдэг бол өөртөө тус болно гэсэн үг гэж аав үргэлж сургадаг. Бид хоёр ч бас л хүнд тусалж байна шүү дээ. Гэхдээ энэ олон ангаж цангасан адуу мал бид хоёрыг усалсан гэж хэнд ч хэлэхгүй. Тэгэхлээр бидний тусыг хэн мэдэх юм бэ? Ер нь шал дэмий ажил хийж биеэ зовоож байна. Болъё. Өөр, хүн бүхний нүдэнд олж харагдахаар юм олж хийе! гэж Батхүү их л бодлогошрон өгүүлэв.

	Эрдэнэ найзынхаа хэлснийг огт хүлээн зөвшөөрсөнгүй.

	— Бид хүмүүст ямар мэдүүлэх гэсэн юм биш дээ. Юу ч гэсэн ядарч зүдэрсэн амьтанд тусалж байгаа хэрэг мөн. Энэ бол пионер хүний хийвэл зохих сайн үйлс шударга зүйл мөн гэж маргаснаар Батхүү Эрдэнэ хоёр өөр өөр бодолтой хоёр өөр хүн болохоо харуулжээ.

	Хорхойтой салхинд малаа алдахаас болгоомжилж, айл бүгд малдаа онцгой сонин тэмдэг хийдэг байжээ. Тэмээний хүзүүнээс, харсан хүний сэтгэлд үлдэхээр янз бүрийн сонин эд юмс зүүнэ. Ботго торомны хүзүүнд хонх хангир жингэр дуугаран явна. Тод өнгийн тосон будгаар хүний нүдэнд аль ил харагдах газар нь тоо, үсэг бичсэн мал ч үзэгддэг байлаа. Нэг өдөр Эрдэнэ сүүний лааз дүүрэн улаан будаг олж ирлээ.

	— Үүгээр яах гэж байгаа юм бэ?

	— Маш чухал юм хийнэ. Алдуул малд тэмдэг тавина гэв.

	Энэ явдал долоон халзан тэмээний тухай бидний уншсан үлгэрээс юм уу, аль эсвэл биологийн хичээлээр нүүдлийн шувуудын байршлыг тогтоох гэж бугуйвчилдаг тухай сонссон зүйлээс анх үүдсэн байж ч магадгүй, ямар ч л гэсэн салхидсан мал хэр зэрэг хол явдгийг мэдье гэсэн нэгэн бодол Эрдэнэд төржээ.

	Батхүү энэ саналыг дуртай зөвшөөрч худаг дээр ирсэн малыг услах зуураа улаан будгаар халзалж буддаг болов. Энэ ажил нэлээд хэд хоног үргэлжилж байгаад бас л зогсов. Усан дээр ирсэн мал бүгдэд тэмдэг тавьж чаддаггүй байлаа. Номхон нэгэнд нь юм уу, аль эсвэл яахаа алдтал цангасан малыг ус уухаар онгоц руу толгойгоо хийсэн үед нь гэнэдүүлж байгаад улаан халзалж орхидог байв.

	Тэр болгон алдуул мал худаг дээр ирэх нь цөөрсөөр хоёр хүүгийн ажил ч бас хөнгөрч эхэлжээ. Манай хотын эрэлчид малаа тоо бүрэн олоод эргэж ирцгээж байлаа. Тэдний өгүүлэх нь:

	— Залгаа аймгийн дарга нар алдуул малыг хурааж хэдэн мянгаар суурилаад нутгийн хүмүүсээр маллуулж байна. Малын эрэлчид алдсан малаа тэндээс шүүж олоод тэдэнд баяр талархлаа илэрхийлцгээн баяртай буцацгааж байна. Ер нь тэднээс мал сураглаад ямар ч нэмэргүй, эзэн нь өөрөө очиж шүүж байж л олохоос биш, мэдэхгүй хүн бол тийм тамга тэмдэгтэй мал байсан гэх тойм алга гэж хуучилна. Тэр малд нэгэн хэсэг улаан халзан тэмээ байсан гэж сонирхуулан ярьцгаана. Энэ яриа Эрдэнэ Батхүү хоёрын сонирхлыг ихэд татжээ. Гэсэн ч энэ тухайгаа хэнд ч хэлсэнгүй.

	Эрэлчид албан баримт бичгээ шалгуулж малынхаа им тамгыг тохируулан малаа шүүцгээж байлаа. Энэ үед Батхүү Эрдэнэ хоёрын нутгийн Самбуу өвгөнд нэгэн сонин учрал тохиолджээ.

	Алдсан малаа тоо бүрэн байгаад баярлан ялгаж байтал бүх тэмээ нь улаан халзан тэмдэгтэй болсныг гэнэт мэдэж их л гайхав. Алдуул мал бүртгэгчдэд очиж энэ сонин явдлынхаа тухай ярьсан нь өвгөний ажлыг бүр ч хүндрүүлж орхив.

	— Таны эрж яваа малын чинь тэмдэг зөрдөг ямар учиртай билээ. Та улаан халзан тэмдэгтэй тэмээ гэж хэлээгүй шүү дээ. Таны тэмдэгтэй тохирохгүй байгаа бол бид өгөхгүй ээ. Ер нь заль зохиож яваа хулгайч луйварчин байхыг хэн байг гэх вэ гэж өвгөнийг бүр хулгайд сэрдэж эхлэв.

	Самбуу өвгөн өөрийнхөө тэмээ мөн гэдгийг батлахыг хэчнээн оролдсон боловч бүтсэнгүй. Нутгийн таних хүмүүс эрэлчид ирэх юу магад. Тэгвэл тэднээр гэрч болгож, сум захиргааны дагалт бичигтэй ч гэсэн хамаагүй малаа авч буцахаас өөр аргагүй болж, хэд хоног хүлээхээр шийдэв.

	Алдуул мал шумуулд туугдан салхи сөрж их талыг туулахдаа эцэж гунджээ. Ус бэлчээр тэгш сайхан нутагт хэд хоног адуулахад өнгө зүс нь сэргэн доорхноо тэнхэрнэ.

	Самбуу өвгөн тэмээгээ содон тэмдэгтэй болсонд бас ч дотроо битүүхэн хардаж эхлэх болов. Манай тэмээнд аль нэг зальт этгээд өөрийн гар тэмдэг хийгээд эзэн нь ирж авахыг сэм харуулдаж байгаа байх, сураглаж хүн ирэхгүй бол манай тэмээ ийм тэмдэгтэй, тийм ийм тамгатай гэж нас шүдийг нь тохируулан хэлээд л авах гэснээс зайлахгүй, тэр хулгайч луйварчныг барих хэрэгтэй гэж хатуу шийджээ. 

	Самбуу өвгөн бүх учраа алдуул мал хариуцаж байгаа хүмүүст ярьж, тэндхийн сайн дурын малчин болов. Шөнө адууны манаанд гарна, их талын зооноос хэдэн мянган адуу суурь сууриар нь өглөө нарнаар хурааж бөөгнүүлнэ.

	Газар холын эрэлчид өдөрт хэд хэдээрээ зорьсоор ирдэг байлаа. Мэнэнгийн тал, Жаран тогоо тал гэж монгол орон даяар алдартай их талыг туулж ядарч аяншсан хүмүүс морь биеэ амрааж алдсан малаа авч буцдаг байв.

	Самбуу өвгөн нутгийн хүмүүсийг хүлээсээр хэд хоножээ. Улаан халзан тэмээ сураглаж ирсэн хүн гарсангүй, шинээр хураагдаж ирсэн адуу тэмээнд улаан халзан тэмдэгтэй мал хааяа үзэгдэнэ, энэ явдал бас ч олны сонирхлыг багагүй татаж байлаа.

	Ийм тэмдэгтэй бүх малыг сурагласан нэгэн эрэлчин хэзээ нэгэн цагт ирэх байх. Тэр чухам хаанахын ямар хүн байх бол гэдэг яриа эрэлчдийн дунд ам дамжин яригдсаар байлаа.

	Хэд хоногийн дараа Самбуу өвгөний нутгийн хэсэг эрэлчид иржээ. Эдний дунд хоёр жижигхэн хүү байлаа. Энэ бол Батхүү Эрдэнэ хоёр байв. Хоёр хүүгийн эрэлд гарах болсон явдалд бас л нэгэн удаагийн бяцхан бүтэлгүйтлээс болсон юм. Олон хоног малын эрэлд явж, ядарсан хүмүүс хэд хоног биеийн алжаал тайлахаар Батхүү Эрдэнэ хоёрыг адууны манааны ээлжид оруулжээ.

	Хоёр хүүд зуны шөнө хээрийн бэлчээрт адуу манаж цэлмэг тэнгэрийн од тоолон сүргийн захад өвс ногооны анхилам сайхан үнэрээр амьсгалан суух нэгэн насны жаргал мэт санагдана.

	Яг үүр цайхын үед адууны нойр хүрч бие биесээ түшин зогсож юу болж байгааг мэдэхгүй болдог нэгэн үе байдгийг хоёр хүү ажиглажээ. Үүрийн цагаан гэгээ дорноос хаяарч адуу зогсоолдоо зогсох үеэр Батхүү Эрдэнэ хоёр адууныхаа захад мориноосоо бууж түр сууцгаажээ. Үүрийн шаргал туяанд зуны шөнийн цэлмэг тэнгэрийн одод бүдгэрэн уусахыг ажиглан хэвтсээр өөрсдөө ч адууныхаа адил бөх гэгч нь унтчихсан байлаа.

	Нар дээр хөөрчээ. Өглөөний наранд бие нь нозоорч нойрмоглосоор сэрвэл адуу нь явчихсан, унаарийн морьд нэлээд зайдуухан идээшилнэ. Хоёр хүү яаран босож адуугаа харахаар мордоцгоов. Алсаас адууныхаа барааг харж баярласаар хүрч очвол хэдэн азарга адуу дутуу байлаа. Адуугаа бөөгнүүлж орхиод дутууг нь эрж олохоор давхицгаав. Өдөржин морио богштол эрээд олсонгүй. Үдийн хэрд үлдсэн адуугаа туусаар харьцгаажээ. Багахан хугацаанд тэвчээр алдан унтсанаас ийм хэрэг үүснэ гэж тэр хоёр бодоогүй явсандаа хэчнээн гэмшивч нэгэнт хожимдсон учир алдсан адуугаа өөрсдөө эрж олно гэж хоёул ярилцан тохирцгоов.

	Томчуулын өгүүлэх нь:

	— Үүрээр зогсоолоос хөдөлсөн адуу их л холдоогүй байх ёстой. Та хоёр буруу яваад л газар авхуулчихлаа. Одоохон явахад ойрхон таарч болно гэж ярьцгаана.

	Батхүү Эрдэнэ хоёр унаа морьдоо сэлж адууны эрэлд мордов. Хоёр хүү адуугаа эрж, таарсан хүмүүсээс сураг тавин явсаар нар шингэхийн үед нутгийн нэгэн малчнаас адууныхаа сургийг сонсжээ.

	Өнөө шөнөд нь олох хэрэгтэй. Тэгэхгүй бол бас л цааш газар авчихна. Ямар ч байсан хоёул хойноос нь яваад байя, шөнөжин явахад юу ч болсон учиртай гэж ярилцжээ.

	Өглөө замд таарсан айлд бууж унд уугаад бас л цааш явлаа. Нутгийн хүмүүсээс газрын баримжаа асуувал лав л өртөө хэр газар явчхаж гэлцэнэ.

	Нэгэнт л ингэж гэрээсээ холдоод ирчихсэнээс хойш адуугаа ололгүй буцаж болохгүй. Ямар ч байсан олж байж л эргэнэ гэж хатуу шийдэцгээв. Уул товцгийн толгой барин явсаар хоёр дахь хоногтоо нутгийн хэсэг эрэлчидтэй тэр хоёр уулзав.

	— Та хоёр ингэж хоёулхнаа явдаг чинь буруу, халуунд газар мэдэхгүй цангаж үхэж ч болно. Биднээс салж болохгүй, цуг яв! гэснээр нутгийн зүс таних газар мэдэх хэсэг хашир өвгөчүүлийн захиргаанд орж хамгийн бага хоёр эрэлчин болсон нь зөв байлаа.

	Самбуу өвгөн нутгийнхантайгаа баяр хөөр болон учирцгааж алдагдсан тэмээ малынхаа сургийг гаргаж өгсөн хуучин танил хоёр хүүтэй учран хөөр баяр болно. Самбуу өвгөнд тэмээнийх нь гэрч болох хүмүүс Батхүү Эрдэнэ хоёр мөн байлаа.

	Нутгийн эрэлчид Самбуу өвгөний тэмээ мөн гэдгийг баталсан боловч улаан халзан тэмдгийн тухай бас л эргэлзсээр, эзэнд нь тоо ёсоор хүлээлгэн өгөхдөө тоо толгой им тамгаар нь нэг бүрчлэн бичсэн хоёр хувь баримт үйлдэж Самбуу өвгөнөөр гарын үсэг зуруулан, нэг хувийг нь эд мөрийн баримт болгон авч үлдэв.

	Хэн нэгэн үл мэдэгдэх хүний тавьсан улаан тэмдэг бусад хүмүүсийн гайхлыг төрүүлсээр байсан боловч Эрдэнэ Батхүү хоёр дуугүй байхаас өөр арга байсангүй.

	Эрэлчид алдсан адуу тэмээгээ ялган авч, ус бэлчээр сайтай газраар тууж харихаар ярилцаж тохироод нутаг буцахаар бэлтгэж байлаа. Адуу тэмээгээр нь суурилж хүмүүсээ хуваарилан тууврын замд гарав. Манай нутаг хүртэл яарамгүй явахад лав л бүтэн тав хоног явж хүрэх газар бий гэж ярилцана.

	Батхүү, Эрдэнэ хоёр адуу туулцах болов. Олон хоногийн явдалд хоёр хүү их л ядарчээ. Өдрийн цагт ус бараадаж адуу тэмээгээ усалж идээшлүүлэн амарцгаана. Шөнийн сэрүүнд зөөлөн туусаар үүр цайхын үед түр амарцгаадаг байв.

	Батхүү шөнийн тууварт морин дээрээ үүргэлж яваад унаснаас болж тэр хоёрыг үргэлж хараандаа авч явах болсон төдийгүй, шөнө адууны захад явж байгаад мориноосоо унаад хоцорвол мэдэлгүй хаячхаад ч явчхаж магадгүй гэж болгоомжлон шөнийн тууварт хөдлөхдөө эмээл дээр нь ганзагаар даруулаад адуун дунд оруулж туудаг болов.

	Тэр хоёр анх энэ явдалд дургүйцсэн ч нэмэр болсонгүй. Самбуу өвөө «Нойр ноёноос айдаггүй юм» гэдэг гээд уургын хуйв тайлж морийг нь тасхийтэл ороолгоод бөөн адууны дунд туун оруулжээ.

	Энэ явдал намар сургууль цуглахад хэн нэгнийх нь сонорт хүрч очсон бол Батхүү Эрдэнэ хоёрт ичгэвтэр байх байсан биз. Аз болоход ангийнх нь хэн нь ч мэдээгүй өдий хүрснийг их завшаан гэж боддог байлаа. Тэр хоёр ингэж нэгэн зун хорхойтой салхи буюу шумуулын зудаас ангижирсан билээ.

	 

	
ҮЛ ҮЗЭГДЭГЧ АМЬТНЫ МӨРӨӨР

	 

	«Эрдэмтэн Батбэх пионер сурагчидтай уулзалт хийнэ» гэсэн зарлалыг сонирхож зогссон өвгөн:

	— Батбэх гэж хаанахын хүн бэ? гэж хажуугийнхаа хүнээс асуув.

	— Яагаа вэ? Усан хар үхрийн Батбэх.

	— Усан хар үхэр гэдэг чинь тэгээд тэр хүний овог нь юм уу, хоч нь юм уу? Яасан хачин нэр вэ?

	— Үгүй ээ, овог нь биш хоч нь. Дунд сургуулийн жаахан хүүхэд пионерын зусланд амарч байхдаа усан хар үхэр гэдэг сайхан дуутай, хөөрхөн амьтан энэ нуурт байдаг юм гэж хүүхдүүдэд ярьж түүнийг нь тэнд амарч байсан хүүхдүүд үнэмшиж олж үзэх гэж бөөн явдал болж байсан юм. Би сайн танина.

	— Залуу хүн үү?

	— Залуугаар барах уу, дөнгөж л хорь гарч яваа хүн.

	Ийм нэгэн яриа дунд сургуулийн хоёр ахмад багшийн дунд болсон юм. Хойно өгүүлэх бяцхан туужийн маань баатар амьтан судлаач эрдэмтэн Батбэхийн хүүхэд ахуй үеийн хөгжөөнтэй намтраас нэгэн ахмад багшийн хуучилсныг бяцхан уншигчдадаа сонирхуулъя.

	Эх нутгийн тухай бодол хүний сэтгэл зүрхэнд гүн шингэдэг ажээ. Үзэсгэлэнт сайхан тал нутгийн Дагшин хэмээх нүдэн цэнхэр нуурын хөвөөнд суурьшсан пионерын зуслан зуны дэлгэр улиралд хүүхэд багачуудын дуу шуугиан үл тасрах газрын нэгэн болж байдаг билээ. Нуурын хөвөө эмжсэн сайхан ногоон зүлэг өмнө этгээдээр нь үргэлжлэх торгон шаргал элс, саглагар ногоон бут улиас зуслангийн орчны байгалийн үзэсгэлэнг чимнэ. Зуны халуунд усанд орж халуун элсэнд биеэ шарж тоглох шиг зугаатай сайхан ажил хүүхдүүдэд байдаггүй байлаа.

	Ойрын хэдэн өдөр бороо орсонгүй. Зуны хурц нар толгой дээрээс хүчтэй төөнөнө. Урьд шөнө усан хар үхрийн дуу сонсохоор хүүхдүүдийг унтсан хойно сэм явсан тухайгаа Мөнхөө гэдэг жаал найздаа ярьж суув.

	— Усан хар үхэр гэнэ ээ. Хаана байдаг ямар амьтан юм бэ? гэж лавлан асуугаад Мөнхөөгийн царай өөд ажиглахад тэр их болгоомжилсон байдалтай элс самран байснаа:

	— Хүнд хэлж болохгүй шүү, би маш сонин юм сонссон. Чамайг өөр хүнд хэлэхгүй гэдгээ баталсан үед л ярина гэв.

	— Би бүр хэлээ хамартаа хүргэж байгаад баталъя. Хэнд ч хэлэхгүй. Усан хар үхрийн тухай дуулсан сониноо яриач гэж гуйв.

	— Чи усан хар үхрийн тухай сонсоогүй юм уу? Сонин юм даа. Манай зуслангийн дэргэдэх энэ нуурын уснаас яг нар шингэхийн үед нэгэн том бух шиг амьтан гарч ирээд уянгатай сайхан дуугаар урамдаж байгаад алга болдог юм гэнэ. Түүний дуу саахалтын газраас сонсогддог гэж ярьцгаадаг. Үзсэн хүн зөндөө бий гэнэ билээ. Би түүнийг олж үзэх гэж олон удаа явлаа, барааг нь харах байтугай дууг нь ч сонсож чадсангүй гэж Мөнхөө их урамгүй өгүүлэв.

	— Энэ явдал манай зуслангийн хүүхдүүдийн дунд бид хоёроос өөр хэн ч мэдэхгүй цоо шинэхэн сонин болж үлдэх ёстой. Үүний учрыг олохоос нааш хэнд ч үг алдаж болохгүй. Эцэст нь энэ тухай зөвхөн л бид хоёрын нээлт болон үлдэх болно, мэдэв үү! гэж Мөнхөө долоовор хуруугаа гозойлгон их л аяархан өгүүлэв.

	Яг энэ үед зуслангийн шугам жагсаалын бүрээ дуугараагүй бол бид хоёр усан хар үхрийн тухай өчнөөн төчнөөн сонин зүйл хэдэн цагаар хуучилж болох байлаа. Бидний сонссон зүйл дээрээ өөрсдийн санаагаар хачир нэмсэн яриа маань нэгээс нөгөөд, «хүнд битгий хэлээрэй, маш нууц» гэсэн зүйлтэй сонин хууч болон тарсаар түргэн зуур зуслангийн бүх хүүхдийн сонорт хүрч, зарим багш пионерын удирдагч нарын чихийг дэлсэн бөөн шуугиан дэгдээж орхив.

	Энэ яриаг сонссон зарим хүүхэд нууц эрэлд гарч хэд хэдээрээ нуурын зэгс манхнаар тэнэцгээж зуслангийн дежурын хариуцлагыг яггүй чангалж орхисон юм. Дежурын багшийн зөвшөөрөлгүй гадагшаа гарч явахыг хоригложээ. Мөнхөө Батбэх хоёрын санаандгүй хуучилсан яриа яван явсаар худал цуурхал тараасан хэрэгт тулгагдаж зуслангийн захиралд хүрч «мөрдөн» байцаалтаар дууссан билээ.

	Усан хар үхрийн тухай яриа зуслангийн хүүхдүүдийн дунд аль хэдийн нууцаа алдаж хоёр тал болсон томоохон маргаан болж олон хоног үргэлжилсэн юм. Хүүхдүүд унтахаар хэвтсэн хойноо ч адал сонин явдал, хулгайч дээрэмчин, дэвэн дэлхийн юм зохиож ярихдаа усан хар үхрийн тухай заавал оруулж ярьцгаадаг байлаа. Зарим үед тэдний яриа айдас хүрмээр санаанд оромгүй юм болж хувирна. Тэдний дунд хамгийн жижигхэн нь Ганчулуун Сүхчулуун хоёр байлаа. Тэр хоёр ах нарынхаа ярианаас усан хар үхрийн тухай сонссоноос хойш нуурын усанд шумбахдаа их л болгоомжилдог болов.

	— Жаахан хүүхдүүдийг усанд орж байхад нь хөлөөс нь татаад явчихдаг юм гэнэ билээ гэж нэгэн удаа Батбэхийг ярьснаас хойш тэд бүр ч тийшээ гүйхээ больцгоожээ. Үдшийн үлгэрийн оронд болдог яриа хоёр жаахан хүүд төдий л таалагддаггүй байв.

	— Та нар аймаар юм ярихаа болиоч! Зүгээр л эрт урьд цагт эмгэн өвгөн хоёр байжээ... гээд л сонин сайхан үлгэр ярьж өгөөч! гэж гуйна.

	— Яасан хулчгар юм бэ? Ядуухан эрчүүл байна шүү гээд хүүхдүүдийн инээлдэхэд тэр хоёр хөнжилдөө шургаад чимээгүй болно.

	Тэд амаа халтал ярьж ярьж, нэг мэдэхэд нам гүм унтчихдаг байлаа. Усан хар үхрийн тухай анх эхэлж худал цуурхал дэгдээсэн этгээдүүд гэж зуслангийн бүх хүүхдүүдэд нэгэнт зарлагдсан болохоор янз бүрийн худал үнэн яриа болгоныг зохиож дэлгэрүүлсэн хэрэгт Мөнхөө Батбэх хоёр үргэлж холбогдоно. Гэсэн ч усан хар үхрийн тухай шинэ шинэ сонин хууч яриа өдөртөө л гараад ирнэ-

	Өдөр хоног өнгөрөх бүр тэр хачин үхрийг сонирхогсдын тоо нэмэгдсээр байлаа. Өнгөрсөн шөнө усан хар үхэр үзэхээр хүүхэд унтсанаас хойш байраас сэм гарч яваад зуслангийн дежурт баригдаж ирсэн хэдээс болж дахин түүний тухай яриа дэгдэв. Усан хар үхэр гэдэг амьтныг нүдээрээ харсан гэх хүн нэг ч олдсонгүй.

	Харин хүүхдүүдийн батлан өгүүлснээр Мөнхөө, Батбэх, Банди, Борхүү нарын арваад хүүхэд шүүгдэн үлдэж захирлын өрөөнд өөр өөрсдийн үзэж дуулсан усан хар үхэр хэмээх үл мэдэх амьтныг зурж үзүүлэх хатуухан ажилд тулгагдав.

	Тэдний хэн нь ч үзээгүй юмыг үзсэн гэж худал хэлэхийг хүссэнгүй, багшийн нүдийг харуулдан сэм сэмхэн ажсаар зогсоцгооно. Хүүхдүүд тэдний юу ярьж, ямар юм хийж байгааг сонирхон захирлын өрөөний хаалга хавиар эргэлдэнэ, зарим нь хаалганы завсраар чихээ тулган чагнана.

	— Та нар тэр амьтныг үзээгүй л юм бол хэнээс юу сонссоныхоо дагуу л зурчихвал болоо биз гэж Гэндэн багшийн өгүүлсэн намуухан аястай үг тэднийг тайтгаруулж учраа олохгүй тэвдэж байсан хэцүүхэн зүйлээс аврав. Тэд усан хар үхэр хэмээх нүдээр үзээгүй боловч сургийг нь сонссон амьтны тухай цуу ярианаас сэдэвлэсэн уран сайхны зураг зурж дор нь хүн бүр нэрээ бичсэнээр захирлын өрөөнөөс гарч явцгаав.

	Усан хар үхрийн тухай хэн ямар зураг зурсныг тэдний хэн нь мэдсэнгүй. Бүгд л бие биеэсээ нууж зурцгаажээ. Хэн маань ямар зураг зурсан бол үзэх сэн гэдэг хорхой нь хөдөлсөөр захирлын өрөөнөөс гарцгаажээ.

	Мөнхөө Батбэх хоёрыг уруу царайтай хүрч ирэхэд байрынх нь хүүхдүүд үхрийн тухай сонин сонсоцгоохоор захирлын өрөөнд юу болов? яав? гэж хэрэгт дурлан ам өрсөн асууцгаана.

	— Бид хоёр та нараас л болж дэмий юманд холбогдож байгаа юм. Өөрснөө баахан худлаа юм зохиож ярьчхаад, сүүлд нь бидэнд бүх хэргээ тохчихлоо гэж гомдол мэдүүлэхэд хүүхдүүд дуугүйхэн гарч явцгаав.

	— Батбэх ээ, Чи ямар юм зурав? гэж Мөнхөө бараг- л шивнэх шахам асуув.

	— Би уснаас цухуйж байгаа бухын толгой.

	— Чи юу зурав? Эвэртэй шувуу зурсан. Хэн чамд тэгж хэлсэн юм бэ? Банди л усан хар үхэр гэдэг чинь үхэр шиг толгойтой шувуу шиг хошуутай, бух шиг урамддаг жижигхэн шувуу нуурын зэгсэнд байдаг гэж надад ярьсан. Тэгээд л би түүнийг бодож байгаад зурчихсан гэв.

	* * *

	Оройн хоолны дараа зуслангийн байрны гудамд худал яригчдын хуудуутай явдал гэж дээд талд томоор бичсэн шог мэдээлэл гарсан байлаа.

	Усан хар үхэр гэдэг амьтан үзсэн гэж яригсдын оргүй худал болохыг өгүүлсэн тайлбар бичиж усан хар үхрийн тухай тэдний санаанаасаа зурсан зургуудыг наажээ. Аз болоход зурсан хүүхдийнх нь нэрийг бичээгүй орхисон нь тэдэнд завшаан байлаа.

	Үхэр толгойтой шувуу, үхэр оготно, эвэртэй загас хүний санаанд оромгүй сонин зургууд тавигджээ.

	Энд зургаа тавиулсан хүүхдүүдээс нэг нь ч үүгээр үзэгдсэнгүй. Тэд зургийн талаар хүүхдүүд юу гэж ярихыг чагнаж байрандаа сууцгаасаар л байлаа. Хэн нь ч гарч явахыг хүссэнгүй. Зурагт сам, барын дэргэд инээж хөхрөлдөх шуугиан дундаас хэн юу гэж шоолж байгааг тэд олж сонсохыг хичээн чих тавин чагнана. Усан хар үхрийн тухай ярианд хамгийн идэвхтэй оролцож гарамгай зохиогч гэдэг нэр авсан Дамба гэдэг намхан шар жаалын дуу бүгдээс танигдам сонсогдож

	— Эд мөн ёстой зохиов оо гээд тас тас инээхийг сонссон Батбэх:

	— Дамба хүртэл өөрөө адилхан байж онгирч байхыг нь хараач гэж дургүйцэн өгүүлэв. Мөнхөө үг дуугүй орон дээрээ доошоо харан хэвтэнэ. Энэ байрын зургаан жаал ийм нам гүм сууж байсан удаа үгүй билээ. 

	* * * 

	Бүх хүүхэд унтжээ. Батбэх өдрийн болсон явдлыг нэгд нэггүй бодсоор нойр нь хулжиж эргэж хөрвөн хэвтэв.

	Хүүхдүүдийн өдрийн зурсан сонин зургууд харанхуй дундаас тодрон үзэгдэх шиг болж заримдаа айдас хүрмээр сонин дүр ургаж бууна. Энэ талаар бодохыг бүр болъё гэж хатуу шийдээд өөр зүйл санахыг хичээвч хөгтэй сонин явдал дахиад л сэтгэлд нь бууна. Захирал багшийн шөнө явж байхад нь урьд өмнө үзээгүй, аймаар амьтан гэнэт өмнөөс нь гарч ирээд яг л бух шиг урамдвал яах бол? Айгаад хүүхдүүдээ гэж хашхируут зугтах болов уу? Аль эсвэл хүүхдүүдийн яриад байгаа нь бүр оргүй юм байсан хэрэг үү? Мөнхөө «Батбэх ээ? үүнийг хараа! Ёстой усан хар үхэр гэдэг чинь энэ» гээд л хашхирах байх гэж элдвийг бодсоор усан хар үхрээс айж сандран зугтаж яваа захирал багшийн инээдтэй дүр үзэгдэх шиг болж орондоо ганцаар инээд алдав.

	Яг энэ үед ямар нэг амьтны хөлийн чимээ гарч түүний хөгжилтэй бодлыг сарниулав. Чимээ улам ойртсоор нээлттэй хаалгаар нь ороод ирэх шиг болжээ. Батбэх сэмхэн өндийж харвал цав цагаан өмсгөлтэй нэгэн амьтан үүдэнд амьсгаадан зогсох нь сарны гэрэлд тодхон үзэгдэв. Батбэх дуугарах гэсэн боловч чадсангүй, саяхан захирал багшийн тухай бодож байсан бодол ч аль хэдийнээ алга болжээ. Зүрх нь түг түг цохилон, чихэнд нь сонсогдох шиг болно.

	Айсан үед зүрхний цохилт хэчнээн тод болдгийг сая л мэдэв. Байрын хаалгаар орж ирсэн амьтны хөлийн чимээ дахин сонсогдсоор гарч одоход Батбэх Мөнхөөг сэрээх гэж хөнжлөөс нь татлаа. Тэр сэрэх янз алга. Дахиад чангахан угзарсанд хөнжил нь холбирон шалан дээр уналаа. Мөнхөө арай гэж нэг сэрэх шиг болсноо өндийж харчхаад Лутсүхийн хөнжлийг хуулж, толгой дээгүүрээ битүү тунтраад хурхирч эхлэв.

	Батбэх байранд аймшиггүй орж ирсэн үл мэдэх амьтны тухай бодсоор Мөнхөөг татаж чангааж байж, арай гэж сэрээн

	— Цагаан хэвнэгтэй амьтан байранд орж ирээд гарсан, холдоогүй байгаа, бушуухан бос! Ямар амьтан болохыг мэдье. Нөгөө усан хар үхэр ч байж магадгүй гэж үгээ давхцуулж байж өгүүлэв.

	Мөнхөө Батбэхийн үгийг бүрэн ойлгож байгаа эсэхийг бүү мэд. Нэг хэсэг алмайран байснаа сая ухаарсан мэт

	— Чи цагаан хэвнэгтэй гэв үү? хэмээн асуув.

	— Тийм ээ! Хаалгаар гарч явахад нь урт цагаан юм хийсэх шиг болсон.

	— тэгвэл хулгайч байлгүй.

	— Үгүй ээ, хулгайч биш байх.

	— Тэгээд юу байх вэ?

	— Ямар ч юм байж магадгүй. Юу ч гэсэн хүүхдүүдээ сэрээж учрыг нь олцгооё.

	* * *

	Мөнхөө түлээний дэргэдээс том сүх олж барьжээ. Лутаа урт шилбүүрт хуйв уяж, уургалж авахаар зэхэв. Батбэх бид хоёрт түлээний хэрчсэн тайрдаснаас өөр юм олдсонгүй. Манай байрын бусад хүүхдүүд дор бүрдээ бэлтгэлтэй, биднийг дагалдан явлаа. Энэ үед цагаан хэвнэгтэй үл мэдэх амьтныг нэгэнтэйгээс гараад ирвэл эр зоригоор үзэлцэхэд бүгд бэлэн байв.

	Мөнхөө тэргүүлж Батбэх дараалан бусад нь дагалдан түлээний хашаа, гал тогооны байшин ойр хавиар үзлэг хийх нь тэр. Зуны саруулхан шөнө өдөр шиг гэрэлтэй ойр орчны юм тодхон үзэгдэнэ. Эрэл нэлээд удаан үргэлжилсэн боловч юу ч олж үзсэнгүй. Харин бидний дотор эрэлхэг зоригтнууд олширч, хэрвээ хаа нэг газраас тэр амьтан гарч ирвэл аймшиггүй барьж авна гэж амлагсад олширчээ.

	Гэнэт хүүхдүүдийн дундаас хэн нэг нь:

	— Тэр юу вэ? гэж шивнэн өгүүлэх сонсогдов. Бүгд чимээгүй болж тэр зүг ажвал сарны гэрэлд цагаан нөмрөг дэрвүүлсэн яг л кинонд гардаг морин цэргийн баатар шиг юм байшингийн булан, тойроод гарч ирснээ биднийг харсан бололтой эргээд зугтав. Бидний хэн маань ч дуугарсангүй. Зориг гаргаж хойноос нь явах хүн ч гарсангүй алмайран байтал зоригтон маань биднээс түрүүлээд байрныхаа зүг одов. Бид хойноос нь:

	— Мөнхөө! Мөнхөө! гэж зөөлөн дуудсаар хоцорлоо.

	Нэг мэдсэн ард явсан хэд маань Мөнхөөгийн хойноос дагалдан пижгэнэтэл гүйлдсээр байрандаа орцгоов. Эр зоригоо шалгахыг завдсан биднээс хэн ч зүрх гаргаж цагаан хэвнэгтийн эрэлд дахин гарахыг бодсонгүй, хаалгаа дангинатал түгжиж аваад цонхныхоо дэргэд дуугаа нам гүм болгон чимээ чагнан зогсоцгоов.

	Дахин цагаан хэвнэгт байраар эргэж ирсэнгүй. Бодвол биднийг бүрэн зэвсэглэсэн ийм, сүрхий хүмүүс байгаа гэдгийг мэдсэн ч юм билүү. Орчны бараа тодрон тодорсоор. Сая л үүднийхээ түгжээг тайлж бие биеийнхээ хойно урд орсоор цувралдан гарцгаав. Энэ үед цагаан хэвнэгт яг өөдөөс гараад ирвэл яах байсныг мэдэхгүй. Юу ч гэсэн хүн бүр орчноо их л болгоомжтой ажсаар байлаа. Биднийг шөнөжин түйвээсэн үл мэдэгдэх этгээд голын зүлгэн дээр нөмөргөө хийсгэн явааг олж хараад инээхийн ихээр инээлдэв. Тэр тогооч эгчийн угаагаад гадаа тавьсан халаадыг эвэртээ өлгөсөн бидний эрхлүүлдэг цагаан ямаа байжээ.

	«Азгүй юм. Усан хар үхэр байсан бол...» гэж урамгүйнхэн хэлээд байрныхаа зүг явцгаав. Биднийг цагаан ямаатай хөөцөлдөн будилж байх энэ үед усан хар үхрийн тухай зурагтай самбарын нэг буланд дэвтрийн гол цаасан дээр тод өнгийн будгийн харандаагаар:

	 

	Бух унасан Мөнхөө

	Будаа идсэн Энхээ

	Хулгана үхэртэй Батаа (Батбэх) 

	Худал үгтэй Лутаа (Лутсүх)

	 

	гэж бичсэн нэгэн хуудас хадагдсан байв. Батбэх түүнийг шүүрч аваад хэдэн хэсэг урж хогийн сав руу ууртай гэгчээр шидэж орхив.

	* * *

	Байгалийн гоо үзэсгэлэн бүрдсэн тал нутгийн бяцхан баян бүрд хул хамбан өмсгөлт элсэн шаргал манхан он цагийн урсгалыг туулан ирэхдээ жилийн дөрвөн улирлын хатуу хахир уян зөөлөн олныг үзэн улираажээ. Цагийн эрхээр насны аян зуугийн талыг аль хэдийнээ ардаа хийж элсний хар өвгөн хэмээн нутгийнхны нэрлэдэг энэ нэгэн буурлын жинхэнэ нэрийг мэдэх хүн энэ хавьд бас л ховор болжээ.

	Элсний хар өвгөний зориг тэвчээр бэрхшээлийг даван туулж санаа амардаг сэтгэлийн тэнхээ нь зуны халуунд улайссан юм шиг жигнэж, өвлийн хүйтэнд цагаан хялмаа гялалзан долоох элсний догшин авиртай насаараа үзэлцэж хүн газар нутаг хоёр бие биеийнхээ занг авалцсан ажээ.

	Үнэхээр ч зуны халуун, өвлийн хүйтэнд алинд ч ажрахгүй, элсэн манхандаа л нутаглана. Тэдний амин тэжээл болсон хэдэн үхэр нь ч эзнийхээ зангаар энэ газар оронд ижилдэн дасжээ. Өвгөн өглөө эртлэн босож довцгийн оройгоор нуруугаа үүрэн алхахдаа тэр өдрийн байдлыг сэтгэлдээ шинжлэн явна. Ингэж явах нь өвгөний сэтгэлд сайхан санагддаг байжээ. Өвгөн сурсан зангаараа өглөө эртлэн босож гэрийнхээ ойролцоох манхны энгэрээр тайван алхсаар хүрч ирэхэд эмгэн нь үнээгээ сааж дуусаад байлаа. Өвгөн:

	— Өнөөдөр хүүхдүүд ирнэ. Амттай сайхан хоормог бэлтгээрэй гэж эмгэндээ хэлээд гэртээ оров.

	Эмгэн юун хүүхдүүд ирэх юм бол доо гэж бодсоор өвгөнийхөө хойноос ороход өвгөн хоймортоо тамхиа нэрсээр бодлогошрон сууна.

	— Өнгөрсөн зун намайг хээр мориноосоо унаад үхэх гэж байхад олж тусалсан нөгөө тусч жаалуудтайгаа би уулзахаар, тэднийг гэртээ урьсан юм. Тэд өнөөдөр ирнэ. Усан хар үхрийн тухай ярьж өгөөрэй гэсэн юм. Намайг хүүхэд байхад энэ Дагшны усанд усан хар үхэр гэдэг уянгатай сайхан дуутай амьтан байдаг гэж аав ээж маань ярьдаг сан. Би ч өөрийн биеэр үзээгүй л дээ. Яг энэ хүүхдүүдтэй адилхан бас л нэг сургийг нь сонссон хүн. Тэгэхлээр юугаа ярьдаг билээ дээ. Баахан үлгэр домог л ярьдаг байгаа даа гэж өвгөн эмгэндээ хуучилж суув.

	* * *

	Батбэх Мөнхөө Лутсүх нар аяллыг зохион байгуулахад хамгийн идэвхтэй оролцов. Усан хар үхрийн тухай дэгс яриа дэлгэрүүлсэн гэдэг зэмлэл хүлээж авсан эдгээр сурагчдад «усан хар үхрийн мөрөөр» гэсэн нэртэй аялал зохиох болсон нь гайхалтай сонин санагдана.

	— Мөнхөө! Чи энэ аяллын тухай юу гэж бодож байна гэж Лутсүх дотночилсон байдалтай асуув.

	— Яах вэ, бидний худал ярьсныг л батлах гэж байгаа биз. Би энэ аялалд оролцохгүй ээ. Болдын оронд зуслангийн дежур хийж үлдэхээр бид хоёр тохиролцсон гэж урам муутайхан өгүүлэв. Лутсүх «Би ч гэсэн яадаг юм билээ дээ» амандаа сулавтархан өгүүлээд байрынхаа зүг алхав. Зуслангийн дежур жаахан бор хүүгийн бүрээн дуунаар хүүхдүүд тал талаас гүйлдэн ирж байраа эзлэн жагсав.

	Шугам жагсаалын талбайд байдаг модон индэрт пионерын ахлах удирдагч гарч:

	— Хүүхдүүд ээ! Бидний өнөөдрийн энэ аялал маш сонирхолтой аялал болно гэдэгт итгэж байна. Бид аяллаа «усан хар үхрийн мөрөөр» гэж нэрлэлээ. Энэ ч бас учир утгатай юм. Байгальд ховор сонин хэчнээн олон амьтад хамгаалалт, амьдрах орчин нөхцөлөөсөө болж устаж үгүй болж, дэлхийн улаан номд бичиж тэмдэглэгдсэнийг та нар сонссон. Тийм амьтны нэг бидний худал, үнэн гэж маргалдаад байгаа усан хар үхэр гэдэг амьтан ч байж болно шүү дээ.

	Өнөөдөр энэ аяллаараа нутгийн настнуудтай уулзаж тэр амьтны тухай үлгэр домог цуглуулж хууч яриа сонсох болно. Хүн бүгд тэмдэглэлийнхээ дэвтрийг аваарай гэж сануулав.

	Хүүхдүүд пионерын удирдагчийн яриаг анхааралтай сонсоцгоож баярлалдан алга ташив. Мөнхөө би дежур хийхээ болилоо. Аялалд оролцоно гэж хэлмээр санагдсан боловч нэгэнт Болдтой ярилцаж тохирсноо санаж хөгжилтэй ажлаас хоцрох болсондоо харамсан үлдэв.

	— Ээ, муу хулчгар, аяллаас хоцорч арвихан хоол иднэ гэж бодоо юу? гэж Батбэхийн тохуурхан өгүүлэхийг сонссон Мөнхөөгийн хор хөдөлж эгээтэй л уйлчихсангүй.

	Хүүхдүүд аяллын цоглог марш дуулсаар яралзтал алхан одов. Мөнхөө тэдний хойноос харсаар хоцорчээ. Өвгөн хүлээсэн зочдоо хүрэлцэн ирэхэд баярлан угтаж, гэрийнхээ ойролцоох цэцэг ногоон зүлгэн дээр тосож авав. Сэнгэнэм сайхан амттай хоормогоор зочдоо дайлж усан хар үхрийн тухай өөрийн сонссон домгоос хүүхдүүдэд ярьж өгөхөөр суулаа. Хүүхдүүд өвгөнийг ямар сонин сайхан зүйл ярих бол гэж тэсэж ядан хүлээнэ.

	Тэд дэвтэр, үзэг харандаагаа гаргаж бүгд тэмдэглэл хийхэд бэлтгэсэн байлаа.

	* * *

	Олон жилийн тэртээ энэ нутагт нэг их зуд болж айл амьтан отор нүүдэл хийж нутаг ус нь эзгүйрэн үлджээ. Хэдэн үхэртэй ядуу өвгөн эмгэн хоёр бүл мөхөстөж эзгүй нутагт хоцорч гэнэ ээ. Хэдэн үхрээ үхүүлж дуусаад ганц үнээтэй үлджээ. Өвөлжин тэжээлгэж онд орсон ганц үнээ нь хаврын урьтай золгож овоо тэнхэрчээ. Өвгөн эмгэн хоёр ч амин тэжээл болсон ганц үнээгээ маллах гэж өдөржин ажил болдог байлаа.

	Нэг өглөө босоход үнээ нь тугаллачихсан байв. Хөөрхөн эр хар тугалтай болжээ. Хоёр хөгшин баярлаж үнээ тугал хоёроо өдөржин малладаг болжээ. Нэгэн өдөр өвгөн эмгэн хоёрын цай уух хооронд тугал нь алга болсон байв. Хоёул тугалаа ойр хэчнээн эрсэн боловч олсонгүй. Аргаа бараад сууж байтал үнээ нь бэлчээрээс ирж зэлэн дээрээ зогсоод ийш тийш харж мөөрч байснаа нуур руу яваад өглөө гэнэ. Хойноос нь хараад байсан чинь нуурын захад очоод тугалаа хөхүүлээд зогсож байна гэнэ. Өвгөн эмгэн хоёр ч баярлахын ихээр баярлаж үнээнийхээ хойноос хүрч очвол тугал нь тэдний бараанаар нуурын усанд ороод алга болжээ. Эмгэн өвгөн хоёр ийнхүү тугалгүй үнээтэй үлдсэн боловч цайны сүүгээр тасрахгүй суудаг болжээ.

	Энэ нэгэн явдлаас хойш жил бүрийн зуны дэлгэр сайхан цагт нар шингэхийн үеэр нуурын зүгээс ер бусын уянгалаг сайхан дуутай бухын урамдах дуу сонсогддог болсон юм гэнэ билээ гэж өвгөн үлгэрээ дуусгав. Хүүхдүүд чив чимээгүй өвгөний ярианд анхаарлаа хандуулжээ.

	— Өвөө! Тэр бух одоо бий болов уу? гэж Батбэх бүх хүүхдээс өмнө дуугарав. Өвгөн:

	— За даа, хүүхдүүд минь усан хар үхрийн тухай маш олон сонин домгууд байдаг юм. Үнэн худлыг мэдэхгүй ээ. Би та нарт бас нэг домог ярьж өгье гэхэд бүх хүүхдүүд чимээгүй болж өвгөний ямар сонин зүйл ярихыг хүлээн сууцгаана.

	— Мөн л олон жилийн өмнө юм гэнэ билээ. Энэ нутагт урьд өмнө болж байгаагүй их хүйтэн өвөл болж халуун намраар нуурын ус голгүй хөлджээ. Нуурын мөснөөс хоёр сайхан эвэр цухуйж хөлдсөн байхыг нэг сувдаг амьтан үзэж үүнийг хөрөөдөж авъя гэж бодоод гэрээсээ хурц хөрөө сүх авчраад угаар нь хөрөөдөж байтал гэрийн буурины чинээ газар мөс нь хагарч тэр хүн хөрөөгөө барьсаар эвэртэйгээ усанд живж алга болсон юм гэнэ ээ. Түүнээс хойш усан хар үхрийн уянгат сайхан дуу тасарсан гэдэг. Ингэж манай нутгийнхан ярьдаг юм даа гээд өвгөн яриагаа өндөрлөв. Энэ аялал хүүхдүүдийн сонирхлыг маш их татаж хүүхэд бүр байгаль амьтны шинжээчид болох нэгэн сонин хүсэлд хөтлөгдөн буцацгаажээ.

	Зуслангийн хүүхдүүдийн дунд хорхой шавж ургамал ногооны бяцхан шинжээчид өдөр өдрөөр нэмэгдсээр байлаа. Өчүүхэн жижиг өт хорхойноос айж орилж чарлаж явдаг хэдэн жаахан охид хүртэл аалзны уран хийцтэй үүр тойрон суугаад

	 

	Алтанцэцэг ээ, нохойгоо хориорой

	Айлчин ирлээ шүү, хишгээ аваарай

	 

	гэж дуу нийлүүлэн хашхиралдана. 

	Чимээ анир мэдэрсэн аалз торон үүрнээсээ арвагар урт хөл дээрээ дэнжгэнэсээр гарч ирэхэд тэд «Гараад ирлээ! Гараад ирлээ» гэж алга ташин баярлацгаана. Зуслангийн хамгийн жижигхэн дүү нар гэж нэрлэгддэг бага ангийн хэдэн жижигхэн хөвүүн ч энэ ажлаас хоцорсонгүй бутны хар шоргоолжны үүр дамжин гүйлдэж

	 

	Аав чинь ирлээ 

	Ээж чинь ирлээ

	Ажлаа хийгээрэй 

	Гэрээ цэвэрлээрэй

	 

	гэж аялуулан уншиж ажилсаг шоргоолжны зугаатай хөдөлмөрийг удтал харж хөгжилдөнө.

	Зарим үед шоргоолжны үүрэнд чихрийн жижигхэн хэлтэрхий тавьж хүчтэн шалгаруулах хөгжилтэй тэмцээн явуулдаг байлаа.

	Батбэх тэргүүтэй хэсэг хүүхдийн өдрийн бодол, шөнийн зүүд болсон усан хар үхрийн тухай ярианд аяндаа татагдаж тэдний сайн дурын дагалдагсад болцгоожээ. Тэд удалгүй биеэ даасан шинэ сонин зүйл олж нээхийг мөрөөдөгсдийн нэгэн шинэ бүлэг болж хувирав. Тэдний сонирхлыг усан хар үхрээс илүү татсан нэг зүйл гэвэл нуурын усанд долоон хөөрхөн дэгдээхийгээ дагуулан сэлж явдаг хос цагаан хун шувуу байлаа.

	Түүнийг үзэх гэж орой бүр нуурын хөвөөнд очиж сууцгаана. Нуурын орчинд хүн амьтны хөл чимээ татарсан зуны намуухан өглөө, оройны цэнгэг агаарт долоон борхон дэгдээхийгээ дагуулсаар нуурын захын зэгснээс гарч ирэх нь үнэхээр үзэсгэлэнтэй сайхан санагддаг ажээ.

	Дэгдээхийнүүд эхийнхээ хойноос нэг шугамд жагссан мэт эгнэж ганганалдан нуурын мандлаар чөлөөтэй зугаална.

	Цөөхөн хоногийн хугацаанд бутны хар шоргоолжны бяцхан шинжээчдийн сонирхлыг хос цагаан хун өөртөө тийнхүү татаж чаджээ.

	* * *

	Зуны намуухан үдшийг сочоосон бүрээн дуунаар сурагчид нэгэн агшнаа түргэн зуур цугларч байраа эзлэн жагсацгаав. Пионерын ахлах удирдагч сурагчдаа байр байраар нь бүртгэн үзэж Ганчулуун, Батаа, Болд, Энхбаатар нарын дөрвөн сурагч оройн цайнд ирээгүй гэсэн дежурын мэдээллээр шалгалт хийв. Эд нар хаашаа юунд явсныг сурагчдаас асууж сурагласан боловч мэдсэн хүн нэг ч гарсангүй.

	Зуслангийн дөрвөн балчир гэж нэрлэгддэг хамгийн жижигхэн дөрөв хаашаа явсан нь тодорхойгүй. Хүүхдүүдийн сэтгэл зовцгоож бүгд эрэлд гарцгаая гэж шуугилдав. Зуслангийн захирал хүүхдүүдэд хандаж

	— Тэд холдоогүй байх ёстой. Санаа зоволтгүй, бид одоохон олно. Та нар байр байрандаа очиж амарцгаа. Дежурийн зөвшөөрөлгүй ганц ч сурагч гадагш гарч болохгүй! гэж сануулаад пионерын идэвхтнүүдийг Батбэх, Лутсүх нарын хэсэг хүүхдийн хамт авч үлдэв.

	— Та нар Энэ дөрвөн хүүхдийг хаашаа явсан гэж бодож байна? Одоохон эрж олох хэрэгтэй. Хэдэн хэсэг болж эрэлд гарна. Хэсэг бүр бүрээ авч яв! Хоорондоо бүрээн дуугаар холбоо барьж явах хэрэгтэй. Та нарыг явсан хойгуур тэднийг хүрээд ирвэл бид эндээс бүрээ үлээж дохио өгнө. Дохио сонсвол түргэн буцаж ирэх хэрэгтэй гэж зөвлөөд тав таван хүнтэй таван хэсэг болгон хувааж нэгийг нь ахлагчаар томилон зуслангийн орчноор эрэлд гаргав.

	Батбэх, Лутсүх, Мөнхөө гурав өөр хоёр охины хамт нэг бүлэг болж нуурын хойд хэсгээр явахаар гарцгаав. Зуны үдшийн чийглэг зөөлөн агаар нуурын зүгээс сэнгэнэж, алсад унаарийн морьдын тургилах чимээ хааяа сонсогдоно. Мөнхөө Батбэх, Лутсүх гурав энд амрах хугацаандаа усан хар үхрийг хүнээс өмнө олж үзэхээр орчны газрыг бишгүй сайн мэддэг болжээ. Ганцхан нуурын хөвөөг эмжин ургасан шигүү зэгсэнд ч хүрч чаддаггүй байлаа. Усан хар үхрийг сонирхогсдын анхаарлыг хамгийн их татсан газар ганцхан энэ зэгс л үлджээ. Зэгс орчин тойрон шавартай намрын голд байдаг учир үзэхээр хэд хэдэн удаа зорьсон боловч хүрч чадалгүй буцсан ажээ. Усан хар үхэр, долоон дэгдээхийтэй хос, хун, өөр ямар сонин амьтан энэ зэгсэнд нуугдаж байдаг бол гэсэн санаа Батбэхийн сэтгэлд бууж нуурын зэгсийг харах бүр анд найзаас нь ирсэн задлаагүй сонин захидал шиг санагддаг байв. Энэ удаа ч Батбэх шөнийн харанхуйгаар намаг гатлан зэгсэнд хүрч эр зоригоо гайхуулах сан гэдэг дэврүүн бодолд умбаж явлаа. Эрэлд гаралцсан хоёр охин гурван хүүгийнхээ дунд орж сугадалдан алсын чимээ чагнан явна. Шүүдэр унасан өвсний чийглэг сайхан үнэр сэнгэнэж зуны шөнийн зөөлхөн салхи илэн таалах нь сэтгэлд нэг л таатай. Шөнөжин ингэж явсан ч уйдамгүй сайхан санагдана. Зуслангийн зүгээс цангинах бүрээн дуунаар хоёр охин дуу алдан баярлаж тэднийг олжээ. Бидэнд ир! гэж дохио өгч байна буцацгаая, ура! гэж хашхирав.

	Батбэхийн сэтгэл санаандаа ургуулан бодож явсан сайхан зөгнөл тэрхэн зуур арчаад хаячих шиг болж бүгд арилан замхрав.

	* * *

	Бүгдийг эрэлд гаргаж, зуслангийнхныг түргэн авхуулсан хувцас хунар нь шавар шавхай болсон уруу царайтай хэдэн жаал дежурын өрөөнд зогсож байлаа.

	— Та нар чөлөө зөвшөөрөлгүй яагаад явсан бэ? гэж Гэндэн багшийн ширүүхэн дуугарахад тэдний нэг нь:

	— Бид зэгсэнд юу байдгийг үзэх гэсэн юм гэж дөнгөж дуулдах төдий хэлээд уйлчхав. Гэндэн багш дуугаа нам болгож:

	— За хэдүүлээ тухтайхан ярилцъя, уйлах хэрэггүй. Та нарын явсан учрыг би сайн мэдэж байна. Байгаль нууцаа хадгалж хамгаалахдаа гайхалтай нарийн аргатай, нуурын зэгс эргэн тойрон гаталж, боломгүй шавар намагтай байдаг чинь намагт амьдардаг амьтдаа хамгаалсан байгалийн зохицолдоо юм шүү дээ. Нээж илрүүлэх ёстой олон олон сонин нууц та нарын шинжилж судлахыг хүлээж байна.

	Харин чөлөө зөвшөөрөлгүй дураараа явсан буруугаа нөхдөдөө хүлээгээд явж амарцгаа! гэхэд хэдэн жижиг хөвүүний нүүрт доголон нулимстай инээд тодров.

	Батбэх Гэндэн багшийнхаа үгэнд энэ хэдэн хүүхдээс дутуугүй баярлажээ. Зуслангийн нэгэн ээлжид болсон бяцхан байгальчдын намтар ингээд дууссангүй. Гэндэн багшийн өгүүлснээр Батбэх нарын хүүхдүүд байгаль орчноо судлах ажлаа усан хар үхрийн тухай ярианаас эхэлсэн юм.

	Хүүхдийн дунд тарсан усан хар үхрийн тухай явдал, зэгсэнд амьдардаг бух шувуу гэдэг нэгэн жижигхэн шувуу байдгийг хүүхдүүд олж илрүүлснээр төгссөн гэдэг билээ.

	 

	
ЦЭНХЭР СҮРГИЙН ХОТХОНД

	 

	ЭХЛЭЛ

	 

	Тал нутгийн наран эвэр нэгэн бууцанд цэнхэр сүргийн хотхон суурьшсаар олон он жилийг элээжээ. Цэнхэр сүргийнхнийг аж төрөхийн ухаанд нэвтэрхий сайн мэргэжсэн буурал тэргүүт, цагаан сахалт, малч өвөө удирдана.

	Тэнд балчирхан цэнхэр ишигнүүдийн цэцэрлэг, сургууль, амтат ногоон дарш, хужир шүү, цэнгэг устай зоогийн газар, эрхэлж тоглох тоглоомын талбай цөм бий.

	Хотын төв хэсэгт мянган цэнхэр сүрэгтээ зориулан малч өвөөгийн босгосон чулуун индэр бүхнээс сүрлэг харагдана. Хотны хойд захад шөнийн харанхуйгаар хот руу мяраасан хээрийн борын өмнөөс аймшиггүй үзэлцэж, нөхдөө хамгаалсан эрэлхэг зоригт сэлмэн эвэрт цэнхэр сэрхийг алдаршуулсан сүрлэг баримал өвлийн хүйтэн, зуны халууныг үл ажран зогсоно.

	Цэнхэр сүргийн хотхоныхон амгалан байдлыг өдөр шөнөгүй сахин хамгаалж байдаг асар басар гэгч хоточ ноход бүх сүргийнхний итгэлт сайн нөхөд нь болдог.

	Сүргийн хотхонд эв найрамдлыг гайхалтай сайн сахидаг журмын нөхөд аж төрөн суудаг байжээ. Эрэлхэг зоригт адал явдал бүтээхийг сүргийнхэн их багагүй мөрөөддөг байв. Хэн нэгэнд нь гайхалтай сонин явдал тохиолдвол түүнийхээ тухай үлгэр зохиож ярилцана.

	Цэнхэр сүргийнхний дунд хөх чоно хөлөглөж цагаан зээртэй сүрэглэж явсан хөх ишигний тухай нэгэн сонин үлгэрүүд зохиогджээ. Үлгэр эхлэхдээ «Сав саяхан, гэв гэнэтхэн гайхалтай сонин явдал цэнхэр сүргийн хотхонд болжээ. Уул үлгэрт өгүүлэгдэгчдийн удам судар нь сэлмэн эвэрт Сэнгэ жанжин ухна баатрын хүү, ноолуур ихт номхон цэнхрийн ишигхэн имт хөх гэгч байжээ» гэж эхэлдэг байв.

	 

	 

	Үлгэрт өгүүлэх нь:

	 

	ЭРХ ЦЭНХЭР ӨӨРИЙН ЭЭЖИЙН ИШИГХЭН ҮЕИЙН ТУХАЙ ӨГҮҮЛСЭН НЭГДҮГЭЭР БҮЛЭГ

	 

	Эрх цэнхэр өөрийн ээжийн ишигхэн үеийг сайн мэддэг байлаа. Яагаад ингэж андахгүй болсон учрыг өөрөөс нь өөр хэн ч мэддэггүй байжээ. Ямар ч гэсэн энэ ертөнц дээр ээжийнхээ ишигхэн үеийн намтрыг нэгд нэггүй мэддэг тийм нэгэн цэнхэр ишиг цэнхэр сүргийн хотхонд аж төрөн суудаг байжээ.

	 

	1. Эрх цэнхрийн ээж ишигхэн үедээ имт хөх хэмээн нэрлэгдэх болсны учир

	 

	Эрх цэнхэр өөрийнхөө ээжийг ишигхэн байхад эрэлхэг зоригт сэлмэн эвэрт цэнхэр сэрх гэгч сүргийнхээ дотор нэртний нэгэн явжээ. Гэвч хэнийг ч айлгаж сүрдүүлдэггүй номхон даруугаараа цэнхэр сүргийнхний хайр хүндэтгэлийг татдаг байлаа.

	Хавьтсан болгоноо шоглохыг бодож явдаг эвэр нь хорхойтсон шүдлэнгүүд ч түүнийг хармагцаа дуулгавартайнуудын нэгэн болж дүрсгүй зангаа тэр дороо тэвчин барьдаг байв. Үүний учир чухам юунд байсныг хэн ч үл мэднэ. Ямар ч гэсэн цэнхэр сүргийн дотор тэр хүндтэний нэг нь байжээ. Сүргийнхнээсээ хэнтэй нь ч тэмцэлдэхийг хүсдэггүй байлаа. Харин түүний амар заяа үзүүлдэггүй зүйл гэвэл бяцхан цэнхэр ишигнүүд л байв.

	Тэр өдөржин үсчиж харайж тоглоно. Ядарна гэдгийг огт мэдэхгүй. Өвсний хашаа, саравчны дээвэр, хаа л өндөр юм байна, түүн дээгүүр нэгээс нөгөөд дамжин дүрсгүйтнэ. Зарим нэг нь гаж буруу зантын эврийн амтыг үздэг байв. Гэвч түүнээс хаширдаггүй, нэгээс нөгөөд дамжин ууртай нэгнийх нь уурыг хүргэж, уцаар нэгнийх нь аашийг хөдөлгөж өдөржин эрхэлдэг байлаа. Эдний дунд бяцхан хөх ишиг хийх юмаа олж ядан явсаар унтаж байсан Банхрын уурыг хүргэж өрөөсөн чихээ сэт татуулснаар олноос ялгагдах тэмдэгтэй болжээ.

	Цэнхэр сүргийнхний дотор Имт хөх гэдэг нэгэн шинэ нэртэн ингэж бий болов. Энэ бол эрх цэнхрийн ээжийн ишигхэн байсан үе.

	 

	2. Эрх цэнхрийн ээж имт хөх ишигхэн үедээ хээрийн бороор хөлөглөж хоточ ноходтой уралдсан нь

	 

	Имт хөх ижил сүргийнхээ хамт хаврын цэнхэр яргуй хөөж хадат хавцлын бэлээр бэлчээрлэн явжээ.

	Өдрийн явдалдаа ядарч, хаврын наранд нозоорон, нэгэн хэсэг хадны сүүдэрт хэвтсээр бөх гэгч унтсан байлаа. Амттайхан нойроос сэрэхэд сүргийнхэн нь аль хэдийн бэлчээр хөөн явчхаад ор ганцаар үлдсэнээ мэдэж цангинатал майлан давхисан боловч сүргээ олсонгүй.

	Гэнэт хажуухан талаас жартайсан нүдтэй арвайсан шүдтэй орог саарал амьтан хөх ишигний дэргэд хүрч ирээд:

	— Ишигхэн минь би чамд ямар тус хүргэх сэн бол? гэж их л найрсгаар учирлан асуув.

	Ишигхэн энэ үед хээрийн бор гэгчийн сүргийг сонссоноос биш барааг нь хараагүй учир таньж ядан, 

	— Таны алдар хэн гэгч вэ? гэж асуув.

	— Ахынх нь нэр ачит бор гэдэг, айх юм байхгүй ээ. Азаар надтай учирсандаа баярлах хэрэгтэй. Би чамд чин сэтгэлээс тусална гэж амлав.

	Хэнээс ямар туслалцаа авах гэж байгаагаа хөх ишиг сайн ойлгосонгүй. Түүний жартгар нүд, хурц соёо, орог саарал зүс цаанаа л нэг айдас хүрэм зэвүүн байв.

	Орог саарлаас яаж мултрах арга ухааныг ч бодож амжаагүй байтал хээрийн бор ганцхан ухасхийлтээр хөх ишгийг нуруун дээрээ шидчихээд ум хумгүй хурдлав. Хоточ ноход алсаас анир авч түүний хойноос хөөж явааг хөх ишиг олж харжээ.

	Энэ явдал хөх ишгэнд бүр ч сайхан зугаатайхан тоглоом мэт санагдсан биз! Хээрийн бор хоточ нохдын уралдаан болж, хөх ишиг хээрийн борыг унаж түрүүлж яваа эрэлхэг зоригтны нэг нь боллоо гэж бодож явжээ.

	Нохдын ойртох тутам хээрийн борын хурдлах нь улам нэмэгдэж зоон дээр нь тогтож явахад хэцүү болов. Хөх ишигний урд хоёр хөл хээрийн борын аманд зуугдаагүй сэн бол аль хэдий нь хол шидэгдэн үлдэх байлаа. Гэвч хээрийн бор ишигхэний хөлийг тавихыг хүссэнгүй, зуултаа улам ч чангалсаар явжээ.

	Саарал чоноор хөлөглөсөн хөх ишигхэн хоточ нохдоос зугтсаар л байв. Хээрийн бор хоточ нохдод хариугүй гүйцэгдэхийн даваан дээр хөх ишгийг ганцхан сэгсрэлтээр годройтуулж орхиод, аймшигтай хурц шүдээ ярзайлган ойртон ирж байгаа хоточ ноходтой уралцалдахыг завдан хоёр талаараа эргэн эргэн харж эцэж цуцсан янзтай урагш мацаж байв.

	Ишигхэн явах зүгээ ч мэдэхгүй, дэмий л тэдний хойноос харсаар үлдэв. Аюулт борыг унаж, авралт ноходтой уралдсан энэ уралдаан ямархан аймшигтай байсныг хөх ишиг хожим нь ухаарчээ. Ижил сүргээсээ төөрч ийм эрэлхэг явдалтай учирна гэдгийг бодоо ч үгүй явсан болохоор хоромхон зуур өнгөрсөн өмнөх явдал үнэхээр аймшигтай ч юм шиг, эр зориг ч юм шиг санагдаж байлаа.

	 

	3. Эрх цэнхрийн ээж, хөх ишигхэн янзган хүрээ хэмээх нэгэн сонин наадам үзсэн нь

	 

	Хөх ишиг хээрийн борын зооноос бууснаас хойш, сахлаг өвст хээрийн бэлчээрт хоёр хоножээ. Түүнтэй ямар ч амьтан учирсангүй.

	Хөх ишиг хаашаа ч явах зүгээ алдан тэнэсээр, урьд өмнө үзээгүй нэгэн их сүргийн бараа олж харав.

	Тэр сүрэг өргөн талынхаа өвс ургамлын өнгөтэй зүс нэг ажээ. Хөх ишигхэн түүнд шуудхан хүрээд очиж чадсангүй, холоос ажсаар бараа тасралгүй дагаж нэгэн их хөндийд хүрэв. Сүрэглэн яваа нь цэнхэр сүргийнхэнтэй их төстэй. Цагаан зээр гэж ийм нэгэн сүрэг байдгийг хөх ишигхэн урьд өмнө үзээгүй явжээ.

	Сүргээс захлан идэшлэж явсан нэгэн янзагатай шаргачин хөх ишгийг үзэж, их сонирхон хүрч ирэв. Хөх ишиг зүс өөр ч, төрх ойр бяцхан янзаганд сүргээсээ төөрч, хээрийн бороор хөлөглөн хоточ ноходтой уралдсан, түүнээс хэрхэн салсан үнэн явдлаа учирлан өгүүлэв.

	— Биднээс айж эмээх огт хэрэггүй. Зүс маань л өөр болохоос биш, яг л цэнхэр сүргийнхэн гэсэн үг. Одоо намайг дагаад яв! Манай сүргийнхэн өөрсдөө гэм хоргүй, хэнийг ч гадуурхдаггүй, найрсаг бүлийнхэн гэж ярив.

	Хөх ишигхэн янзагаханыг дагаж цагаан сүргийнхэнд хүрч очвол бяцхан янзаганууд тал талаас нь сонирхон ажиглаж их л шохоорхоцгоов. Янзаганууд сүргийнхээ дунд үсчин харайн тоглож байгаа нь ишигнүүдтэй бүр ч адилхан юм шиг санагдана. Хөх ишигхэн шинэ сүргийнхэндээ амархан дасжээ. Ингээд л цагаан сүргийнхний бүлд зүс өөр нэгэн шинэ гишүүн нэмэгдэв. Ооно, шаргачин алин ч хөх ишигхэнийг ад үзсэнгүй, өөрсдийн балчирхан янзагануудын нэгэн адилаар энхрийлэн үздэг учир зээрийн амьдралд дорхноо идээшин дасаж, хээрийн соргог бэлчээрт хурд шалган давхидаг их бүлийн нэгэн болжээ.

	Дэлгэр зуны сүүл сар өнгөрөв. Янзагануудын өнгө зүс хүрэнтэн борлож, хээрийн соргог амьтны зан төрх суусаар байлаа. Нэгэн сайхан орой цагаан сүргийнхэн их хөндий уруудан нүүдэллэж, намрын шөнийн сэрүүн агаарт тавтайхан идэшлэж явсаар өвс ургамал жигдхэн их хүрийн бэлд ирж хоноглов. Өглөөний нарнаар цагаан сүргийнхэн хөгжилдөн шуугьж, хүрийн энгээр том хүрээ болон тэлж, янзагануудаа дундаа оруулан янзган хүрээ хэмээх их наадмаа эхлэв. Хөх ишигхэн янзагануудтай хүрээнд орж, өдөржин эрхэлж тоглохын жаргалыг эдлэв. Зүс нь цэнхэр болохоос биш янзагануудаас ялгагдах юмгүй байлаа. Хөгжилтэй энэ тоглоом удаан үрвэлжлэв. Ийм наадам жилд нэг л удаа болдог ажээ.

	Цагаан зээрийн сүрэг янзагануудаа өсөж торнихын үед сүрэг сүргээрээ бөөгнөрөн бяцхан янзагануудаа хүрээлэн тоглуулж намрын эхэн сард өнөтэй нутгийг эрэн сүрэглэн хөдөлдөг ажээ. Энэ бол өвлийн хүйтнээс өмнө өнөтэй нутагт нүүдэллэж явах их нүүдлийнх нь өмнөхөн үе байв.

	 

	4. Хөх ишигхэн цагаан зээрийн их сүрэгтэй намрын аянд гарсан нь

	 

	Соргог өвст өртөн хөндий, намрын хөх униарт холын бараа үл үзэгдэн дуниартана. Сүргийн дотор их хүхээт хөгшин ооно энэ нэгэн сүргийг удирдана. Түүнийг явбал явж, хоноглох газар нь хоноглоно. Намрын улирал ойртож сөл хагсрах үе болохоор анчны аюулаас сэргийлэн, зуслан бараадаж ус олж уух нэгэн их ажил цагаан сүргийнхэнд тохиолддог ажээ.

	Цагаан сүртийнхэн шөнийн сэрүүнд бэлчээрлэж явсаар зуслан газар бараадан усанд орж, өглөөний нар мандахын өмнө хээрийн бэлчээр зорино. Хөх ишигхэн зээрийн сүрэгтэй хурд шалган давхисаар тэднээс нэг ч их хоцрохооргүй болжээ. Анх цагаан сүргийнхэнтэй нийлэхэд түүнийг бяцхан янзагатайгаа хамт найр тавин угтаж, дагуулан өсгөсөн шаргачин ээж нь хөх ишигхэнийг үргэлж л хажуудаа дагуулж явдаг байлаа. Янзаганууд өдөр хоногоор өсөн торниж, савх мэт нарийн хөл, соотон чих бүхий л бие эрхтэн нь хээрийн бэлчээрт үсчин дүүлж явахдаа зохицсон мэт улам ч уран гоо галбар төрхийг олжээ. Хөх ишигхэний биеийн байдал эднээс олон талаараа ялгарч, болхи хөдөлгөөн, намба төрхөөрөө өөр болох нь шаргачин эхийн сэтгэлийг зовооно.

	Өвсний сөл хагсрах үеэр хээрийн сүргийн зүс, хээрийн өвснөөс үл ялгаран салхин аясаар гүвэлзэн халиурах их талын зоотой зүс нийлэн шаргалтана. Гагцхүү хөх ишигхэн тэдний дунд бяцхан хар цэг мэт үзэгдэх нь анчдын анхаарлыг татаж болох аюултай зүйлийн нэг байлаа. Үүнийг зээрийн сүргийнхэн, хөх ишигхэн аль нь ч анзааралгүй явжээ. Шаргачин эх нь янзагахан ишигхэн хоёроо дагуулан их сүргээсээ тасарч талын намхан уулсын бэл хөндий бараадан нутагших болов. Ногоон өвсний сөл хөөн идээшилж хонон өнжин зуслан эргэж усанд ирдэг байлаа.

	Нэгэн өдөр алсын бэлчээрээс цэнхэр сүргийн барааг ишигхэн олж харжээ. Өдөржин цэнхэр сүргийнхнийг ажсаар явав. Оройхон нар шингэж холын юм бүдгэрсээр сүргийн бараа тасрав. Ишигхэн цэнхэр сүргийн бараа олж үзсэнээ ээждээ хэлжээ.

	Шаргачин эх нь ишигхэний үгийг сонсож

	— Ишигхэн минь сүрэгтээ нийл дээ. Биднийгээ битгий мартаарай. Хөл чинь богино, бие чинь намхан, зан чинь дөлгөөн, зүс чинь цэнхэр юм аа. Цагаан сүргийнхэн бид өнөтэй нутаг хаана байна, тэнд явна. Шаргачин тэр шөнөдөө янзагахан, ишигхэн хоёроо дагуулан явж, хүйтэн булгийн усаар ханатал нь ундлуулаад тэндээ хоногложээ. Өглөө үүр цайхад тэртээ баруун хажууд отрын майхны утаа суунаглаж, цэнхэр сүрэг өвсний соргогийг даган бэлчээрт гарч байлаа.

	Ишигхэн шаргачин ээж, янзагахан найз хоёроо орхиод явж чадсангүй, тэднийг даган бэлчээрт гарав. Цэнхэр сүргийнхэн тун ойртож иржээ. Хад асга дамжин тоглох ишигнүүдийг харж, тэдэнтэй очиж нийлмээр санагдсан боловч шаргачин янзагахан хоёртоо хоргодсоор байлаа. Хэн ч түүнийг яв гэж хэлсэнгүй.

	Цэнхэр сүргийнхэн бэлчээрлэсээр улам ч ойртон иржээ. Цагаан сүргийнхэн үргэлжийн шинэ нутагт байдаг болохоор отор гэгчийг мэддэггүй байлаа. Ишигхэн алсыг ажин зогссоор, цэнхэр сүргийнхэн ойртсоор байв. Хаа нэгтэйгээс анир чимээ авсан шаргачин ухасхийн хөдлөв. Янзагахан эхийгээ даган сахлаг өвст их талын дундуур бяцхан цагаан танаа гялалзуулан далд оров. Ишигхэн тэдний хойноос удаан харж зогссоноо цэнхэр сүргийнхээ зүг хурдлав.

	 

	 5. Хөх ишигхэн цэнхэр сүрэгтээ буцаж ирсэн нь:

	 

	Зуны дунд сард хэл чимээгүй алга болсон хөх ишигхэн, намрын адаг сард бэлчээрт гэнэтхэн сүрэгтээ хүрч ирсэн нь цэнхэр сүргийнхнийг шуугиулжээ.

	Сэргэр эвэрт бүдүүн сэрхүүд, чи хаагуур тэнэж яваад гэнэт хүрээд ирэв ээ гэх шиг тал бүрээс нь сүрхий ажиглана. Томоогүй бяцхан цэнхэр ишигнүүд хэрэгт дурлан хөх ишигхэнийг тойрч зарим нь үнэрлэж үзнэ. Хөх ишигхэн богинохон хугацаанд өөрт тохиолдсон сонин түүхийг цэнхэр сүргийнхэндээ хуучилснаас хойш түүний нэр алдар бүх л цэнхэр сүргийнхэнд өргөмжлөгдөж, хөх чоноор хөлөглөж цагаан зээртэй сүрэглэн явсан нэгэн эрэлхэг зоригт хөх ишигхэний тухай сонин үлгэр ам дамжин яригдах болжээ.

	Үлгэрийн явдал үнэн түүхээр эхэлж, үйл явдал нь нэмэгдэж чимэгдсээр бяцхан ишгэнд байж боломгүй ер бусын эр чадал, ид шидийг биедээ агуулсан эрэлхэг зоригт хөх ямааны тухай үлгэр болон хувирсан юм гэнэ билээ.

	 

	ИМТ ХӨХ, ЭРХ ЦЭНХЭР ИШИГНИЙХЭЭ ТУХАЙ ӨГҮҮЛСЭН ХОЁРДУГААР БҮЛЭГ

	 

	Имт хөх, эрх цэнхэр ишигнийхээ тухай олон сонин зүйлийг хуучилдаг байлаа. Эрх цэнхэр балчирхан үедээ эрхлэн томоогүйтэхийн хүслэнд хөтлөгдөж сайн муу үйлийг ялган тунгаадаггүйчүүдийн нэгэн байв. Гэсэн ч өдөр хоногоор өсөн торнихын хамт, муу үйлээс зугтан сайн үйлийг эрхэмлэн үздэг болсноор сүргийнхээ дотор нэр хүндтэй болжээ.

	 

	1. Эрх цэнхэрт тохиолдсон эрхлэхийн өвчин

	 

	Хөх ямаанаас адилхан хоёр цэнхэр ишиг гарчээ. Ишигнүүд амттайхан сүү, шимтэйхэн өвсөнд дураараа өсөж, хаврын цэнхэр яргуй нүдлэхийг үзжээ.

	Нөхдийнхөө хамт хад асга дамжин амттайхан яргуйн эрэлд гарав. Хөх ямааны ихрийн өрөөсөн эрх цэнхэр л дулаан хашааны булан сахин үлддэг байлаа. Эрх цэнхэрт, цэнхэр сүргийнхэн тус бүрдээ л агь яргуй амттаны дээдээр нь бэлэгтэй ирцгээнэ. Тэр бэлгийг эрх цэнхэр хүлээн авахдаа тэгэх ёстой юм гэж боддог учир хэнд ч талархал илэрхийлдэггүй, зөвхөн авчирч өгсөн зүйлийг нь хураан авч дураараа иддэг байлаа. Энэ явдал эрх цэнхрийн сэтгэлийг хуурахаа больж түүнд таарч тохирох юм нэг ч үгүй болжээ. Сүргийнхэн нь түүнийг тайтгаруулахыг хэчнээн бодовч сэтгэлд нь нийцэх зүйл нэг ч үгүй тул арга тасрав.

	— Энэ лав эдгэршгүй өвчин туссан байх, эмч дуудъя! гэж хөх ямаа сэтгэл зовон хэлэв.

	Бүх л сүргийнхэн түүний үгийг зөвшөөрч эмч дуудуулсан боловч

	— Зүгээр, ямар ч өвчний шинж тэмдэг алга. Харин нөхдийнхөө хамт бэлчээрт гарч хоолоо өөрөө олж ид! Эрүүл агаар, биеийн хөдөлмөр эм болно гэж хэлээд яваад өгөв.

	Эрх цэнхрийн аашлах, авирлах, улам дордож, яаж ч тайтгаруулах гэж оролдоод нэмэр болсонгүй. Одоо яадаг билээ, Ишигхэнд минь эдгэршгүй өвчин тохиолджээ. Яана даа гэж хөх ямаа санаагаар унаж, эрх цэнхэр ишигхэнийхээ дэргэдээс холдолгүй сахидаг болов. Эрх цэнхрийг эргэж тойрдог сүргийнхэн ч хэрэгсэхээ болив. Учир нь эрх цэнхрийн өвчнийг бүгдээрээ мэддэг болжээ. Хамгийн сүүлд хөх ямаа эрх ишигнийхээ өвчний учрыг ойлгож, олон хоногоор идэх уухаасаа гарч, ядарч доройтохын туйлыг үзсэн биеэ тэнхрүүлэхээр сүргийн бэлчээрт гарав. Хэд хоногийн дараа хэн ч өөрийг нь тоож үзэхгүй болсон учир эрх цэнхэр эхийгээ даган бэлчээрт гардаг болжээ.

	Тэр сүргийнхээ дотор үе тэнгийнхнээсээ хамгийн давжаахан нь байлаа. Эрхлэхийн өвчин гэгч түүнийг тийм болгожээ.

	 

	2. Эрх цэнхэр эврийнхээ ид бахыг үзэхийг мөрөөдсөн нь:

	 

	Эрх цэнхрийн сэтгэлийг олон хоногоор зовоосон зүйлийн нэг нь түүний хоёр эвэр байлаа. Ямаанууд сэргэр эврээ гайхуулах мэт хоорондоо мөргөлдөх нь их л сонин санагдана. Эрх цэнхэр эвэртэй болохыг тэсэж ядан хүлээж өглөө бүр эврээ хэр зэрэг ургасныг үзнэ. Гавьтай ч нэмэгдсэн юмгүйд урамгүйнхэн байдаг байв.

	Намрын эхэн сар гарахын үеэр хуруун чинээ хоёр эвэр ургаж түүний сэтгэлийг амраажээ. Эвэртэй хамт эр чадал нэмэгддэг юм гэнэ билээ гэж ишигнүүдийн ярилцахыг сонсож, эр чадлаа шалгахаар шийджээ. Эрх цэнхэрт ойр хавьд нь мөргөлдөхөөр амьтан олддоггүй байв. Нэгэн удаа хурганы хашааны хажууд халтар гөлөг байхыг үзэн, ихэд баярлаж түүнээс мөргөлдье гэж гуйв. Гөлөг учрыг ойлгосонгүй, булууны яс мэрсээр хэвтэв.

	Эрх цэнхэр, халтар гөлөгтэй мөргөлдөхөөр завдахад хурц шүдээ ярзайлган архирав. Энэ ер нь надаас айж байх шиг байна гэж бодоод цааш явж байтал зэлтэй тугалтай таарч тэдэнтэй мөргөлдөх гэж гуйсан боловч бүгд уяатай болохоор эрх цэнхэртэй эр чадлаа үзэлцэж чадсангүй. Эрх цэнхэр энэ удаа эврийнхээ ид шидийг үзэж чадаагүйдээ урам нь хугарсан янзтай хашаа уруугаа орж явлаа.

	Үхрийн зэлний дэргэд бүдүүн хүрэн бух хоёр нүдээ сүртэй эргэлдүүлэн ирж явна. Эрх цэнхэр түүнтэй мөргөлдвөл ч мөргөлдье гэж бодсоор хүрч очсон боловч нэг л зориг нь хүрсэнгүй буцжээ.

	Бух бүр тоосонгүй. Гэсэн ч хүрэн бухтай мөргөлдвөл ч мөргөлдчихөөр эр чадал лав суусан байх гэж бодож явав. Бухтай мөргөлдсөн эрэлхэг ямааны тухай урьд өмнө нь сонсож байгаагүй болохоор энэ нэгэн цэнхэр ишигхэнд бухтай мөргөлдөх эр зориг байсан юм гэнэ билээ. Гэвч эрх цэнхрийн эр зоригийг хэн ч үзээгүй болохоор энэ талаар юу ч ярьдаггүй байжээ.

	 

	3. Эрх цэнхэр сэлмэн эвэрт, урт сахалт, улаан ухныг номхруулсан нь

	 

	Эрх цэнхэр, эвэрт хөх хоёр дулаан хашаанд амттайхан ногоон өвсөөр хооллож өдөр хоногийг зугаатай сайхан өнгөрүүлж байлаа. Хаврын наран хурцаар шарж, хашаа хороо бүгчим халуун. Цэнхэр сүргийн хотхонд сэлмэн эвэрт гэж алдаршсан урт сахалт том улаан ухна бүхнийг дийлдэг учир халуунд сэрүүн газар, хүйтэнд дулаан нөмрийг хамгийн түрүүнд эзлэн авна. Над руу зоригтой дайрах зүрхтэн энэ хотонд байхгүй гэдэгт итгэдэг байлаа. Тэр хаана, юу болж байгааг үл хайхран амгалан тайван суудаг байжээ. Энэ удаа ч гэсэн сэлмэн эвэрт хаврын наранд нозоорон тавтайхан зүүрмэглэж байв.

	Эрх цэнхэр эвэрт хөх хоёр хашаа хорооны дээгүүр дамжин тоглосоор саравчны дээвэр дээр үсрэн буув. Хуучин саравчны дээвэр дүрсгүй бяцхан ишигнүүдийн хөлд цөмөрч, зарим газраа нүх гарчээ. Хоёр ишиг дээврийн хэсэгхэн талбайд хөгжилдөн тоглож байлаа.

	Эрх цэнхэр гэнэ алдаж дээврийн цоорхойгоор хөл алдан унав. Унахдаа бүр саравчинд унтаж байсан урт сахалт сэлмэн эвэртийн дээрээс буучхав.

	Сэлмэн эвэрт урт сахалт улаан ухна цочсондоо үсрэн босож хандсан зүгтээ харайлгав. Энэ үед нуруун дээрээ ямар ч амьтан байгааг мэдсэнгүй. Хээрийн хөх юм уу, аль эсвэл түүнээс ч аюултай эр чадалтай нэг нь аймшиггүй дайрлаа гэж боджээ.

	Цэнхэр сүргийнхэн сэлмэн эвэрт урт сахалт улаан ухнаар хөлөглөсөн эрх цэнхрийг харж их л сонирхоно. Хэрэгт дуртай ишиг борлонгууд түүний хойноос дагаж гүйлдэв. Урт сахалт сэлмэн эвэрт учир явдлыг мэдсэнгүй, мэдэхийн тэнхэл ч байсангүй, хот тойрон давхисаар л байлаа. Тэр бүр эцэж ядрахын туйлд хүрчээ.

	Эрх цэнхэр, урт сахалт сэлмэн эвэртийн нуруунаас ганцхан үсрэлтээр газарт бууж, ишиг борлонгуудтай нийлэлдэн урт сахалтыг шоолон хөгжилдөв. Улаан ухна багтарч унахын даваан дээр нуруун дээр нь аймшиггүй наалдсан үл мэдэх амьтнаас салж, хоёр нүд нь цавчилгүй гөлийж, хэлээ унжуулан амьсгаадан зогсоно. Энэ үед урт сахалт улаан ухныг бяцхан ишигнүүд мөргөлдөж эр чадлаа үзье гэж гуйсан ч тэр тэдэнтэй үзэлцэх тэнхэлгүй байлаа.

	 

	4. Эрх цэнхэр өөрийгөө бут мөргөсөн нь:

	 

	Эрх цэнхэр саалийн үеэр гэрт давхиж оржээ. Яг өөртэй нь адилхан цэнхэр ишиг хоймрын авдар дээр зогсож байлаа. Эрх цэнхэр тэр ишигтэй мөргөлдөж наадахаар хүрч очив. Эрх цэнхрийн хөдөлгөөн бүрийг тэр давтана. Эрх цэнхэр «Аль вэ, мөргөлдөж тоглоё» гээд хойд хоёр хөл дээрээ цоройв. Нөгөөдөх нь бас л түүнийг хөдөлгөөнийг давтаж мөргөлдөхөд бэлэн болсон байлаа. Энэ үед эрх цэнхрийн толгойд эврийн ор төдий овгор ором тогтсон байлаа. Эрх цэнхэр хөнгөн үсэрч нөгөө цэнхэр ишгийг түгхийтэл мөргөөд авсан нь бут үсрээд дуу чимээ гарч алга болов. Эрх цэнхэр урьд өмнө мөргөлдөхөд бут үсэрдэг ишигний тухай огт сонсоогүй учир ихэд гайхжээ. Харин тэр үед авдар дээр өрөөтэй байсан зүйл нурж, эрх цэнхэр золтой л даруулчихсангүй зайлж амжсандаа баярлав.

	Эрх цэнхэр, ишигнүүдэд очиж

	— Би нэгэн цэнхэр ишгийг бут мөргөчхөөд ирлээ. Түүнээс юу ч үлдээгүй цөм бут үсэрсэн, худлаа гэвэл та нар очиж үз гэж гайхуулжээ. Түүний үгийг хэн ч үнэмшсэнгүй, эрх цэнхэр үнэн гэдгээ итгүүлэх гэж махран оролдов. Үнэмших амьтан олдсонгүйд:

	— Худлаа гэвэл мөргөлдөөд үзье. Би цэнхэр ишгийг бут мөргөсөн шигээ мөргөөд өгье. Та нар өөрсдийн нүдээр үзээд л үнэмших болно гэж ишигнүүдээс гуйжээ.

	— Ишигнүүд гэдэг чинь ямар шил шаазан юм уу? Эрх цэнхэр л лав зүүдэлсэн байх. Түүнийгээ л яг болсон юм шиг яриад байна гэж түүнийг шоолцгоожээ.

	Эрх цэнхэр ишиг бут мөргөсөн эрэлхэг явдлаа ишигнүүдэд үзүүлэхээр цоохор ишигтэй эхлээд мөргөлдөв. Онцгой юм ер болсонгүй, ердийн л эрхэлж тоглож байдаг ишигнүүдийн мөргөлдөөн л байлаа. Эрх цэнхэр энэ явдалд их л гайхжээ. Би нэгэн цэнхэр ишгийг үнэхээр бут үсэртэл мөргөсөн, юу ч үлдээгүй, яасан сонин юм бэ! гэж их л гайхжээ. Ишигнүүд:

	— Эрх цэнхрийн, цэнхэр ишгийг бут үсэртэл мөргөсөн баатарлаг мөргөлдөөн болсон газрыг очиж үзэцгээе гэж шуугилджээ. 

	Эрх цэнхэр даруй зөвшөөрч, ишигнүүдийг дагуулан хүрч очвол авдар дээр байсан том толь хагарсан тухай бөөн яриа болж байлаа. Ишигнүүд эрх цэнхрийг өөрөө өөрийгөө бут мөргөсөн учрыг сая ойлгож шоолон инээлджээ.

	 

	5. Эрх цэнхэр төмөр хувин өмсөж, улаан сэрхтэй мөргөлдсөн нь

	 

	Ишигнүүд хэдийн бэлчээрт гарч, ганцхан эрх цэнхэр л гэрийн сүүдэрт унтаж үлджээ. Сүргийн майлалдах чимээгээр сая нойроос сэрж харвал цэнхэр сүргийнхэн хотолж байлаа. Эрх цэнхэр эхдээ давхиж хүрэхийг ч бодсонгүй, гэрт орж амттайхан сүү, хүйтэн ус уухаар шийдэв. Гэрт хэн ч алга цөм л үдийн саальд гарсан байв. Эрх цэнхэр гэрт орж тавиур дээр байгаа хувин савтай бүхнээс амталж үзэв. Зарим нь гашуун, зарим нь амт муутай янз бүрийн зүйл таарав.

	Жижигхэн төмөр аягатай тарганаас өөр, сэтгэлд нь нийцэхээр амттан олдсонгүй. Түүнээс амтархан ууж байтал хаалга дуугарах чимээ гарав. Эрх цэнхэр давхийн цочиж өндийвөл толгойд нь бяцхан төмөр хувин салахгүй углагдсан байлаа. Сандарч тэвдсэн эрх цэнхэр хамаг хурдаараа хотон дундуур харайлгав.

	Цэнхэр сүргийнхэн хуйлран үргэж, хэн ч түүнд ойртож ирсэнгүй. Эрх цэнхрийн чээжин бие нь таргаар будагдаж, алаг эрээн болжээ. Эх нь ч түүнийг таньсангүй. Энэ гайхалтай амьтан хаанаас гараад ирэв дээ гэх шиг түүнийг сонирхон ажиглаж байлаа. Бүдүүн улаан сэрх зүггүй амьтныг нэг сайн хашрааж өгөх юмсан даа гэсэн шиг сэргэр том эврээ хөдөлгөн их л сонирхож зогсоно.

	Эрх цэнхэр хаана юу байгааг ч олж үзсэнгүй хотон дундуур давхисаар улаан сэрхийн хавирга руу түгхийтэл мөргөөд зогслоо. Түүний ялимгүйхэн ганц сэжилтэд, эрх цэнхэр өнхрөн унав.

	Аз болж гайтай хувин толгойноос нь салжээ. Төмөр хувин толгойдоо углаж, хаана юу байгааг олж харах тэнхэлгүй яваагүй сэн бол улаан сэрхийн хавирга руу мөргөх зориг эрх цэнхэрт байгаагүй ажээ.

	 

	6. Эрх цэнхэр онгирохын гайг өөрийн биеэр үзсэн нь:

	 

	Эрх цэнхэр хоног хоногоор ургаж байгаа бяцхан эврээ гайхуулж омог бардам зан нь ихсэж, хавьтсан бүхнээ шоглодог болжээ. Бардам сагсуу зан хэнд ч хэрэггүй, овилгогүй дээрэлхүү авираа орхиоч гэж найз нөхөд нь эрх цэнхэрт сургамжлан зөвлөдөг байлаа. Эрх цэнхэр хэний ч сургамжийг авсангүй, ихэмсэг зантай, хамраа сөхөн явдаг болжээ. Байн байсаар хамгийн сайн найз нарыгаа ч амар байлгахгүй болов. Түүнийг хэн ч тоохоо больж гэнэ. Сайн найзынхаа төлөө сэтгэл нь зовсон нэгэн ишигхэн, эрх цэнхэрт: 

	— Чамайг хэн ч сайн хэлэхээ больжээ. Чиний нэр цэнхэр сүргийнхний дунд муугаар хэлэгдэх боллоо. Найз минь нөхөдтэйгөө эв найртай яваач! гэж гуйв.

	Эрх цэнхэр найзынхаа энэ үгэнд дургүйцэн уурсаж:

	— Над эвэр байна, эр чадал байна, хэн ч намайг муу хэлэх ёсгүй! гэж уурлан, найз ишигхэнээ мөргөж эр чадлаа үзүүлэхээр ухарч байгаад урагш гэнэт дайрав.

	Ишигхэн түүний мөргөлтөөс хэдий нь зайлж амжжээ. Эрх цэнхэр эрчээрээ газар мөргөн унаж, ухаан нь балартаж хэвтэв. Найз ишигхэн нь

	— Омог бардам зан гэдэг ийм л байдаг байна шүү гэж хэлээд өргөж босгов. Эрх цэнхэр энэ үед хэн юу гэж хэлж байгааг ч ойлгох тэнхэлгүй байжээ.

	 

	ЦЭНХЭР СҮРГИЙНХНИЙ ХОТХОНЫ ЯНЗ БҮРИЙН ГАЖ БУРУУ АРАНШИНТНЫ ТУХАЙ ГУРАВДУГААР БҮЛЭГ

	 

	Цэнхэр сүргийн хотхонд янз бүрийн гаж буруу ааш араншинтан өдрийн од шиг цөөн үзэгддэг тул сүргээрээ түүнийг жигшдэг байлаа. Хэн нэгнийх нь зан авирт ялимгүй ч болов муу зуршил, эвгүй явдал үзэгдвэл түүнийг арилгах талаар бүх сүргээрээ тэмцэнэ. Энэ бол цэнхэр сүргийнхэнд олон жилээр дагаж мөрдөж ирсэн заншил байв.

	Эрх цэнхэр, цэнхэр сүргийн хотхонд төрж өсөхдөө сайн санаат олныхоо найрсаг сайхан сэтгэлийг ухааран ойлгож, сүргийнхнийхээ эрхэмлэдэг тэр сайхан зан заншлыг өөртөө шингээж авахыг боддог байжээ. Гэтэл амьдралдаа хэзээ ч үзэж байгаагүй муу авир араншинтан сүргийн дотор ганц нэгээр дуулдаж олныхоо сэтгэлийг түгшүүлдэг болов.

	Тэд хаанаас тийм муу зан сурсныг мэдэхгүй, бодвол олноос онцгой байхыг хүсэж өөрсдөө олон хоногоор бодож байж олсон ч байж болох юм. Энэ явдал эрх цэнхэрт үнэхээр сонин явдал мэт санагдаж тэдэнтэй очиж уулзахаар шийджээ. Хэдэн өдрөөр эрж сурч явсаар мянган цэнхэр сүргийнхээ дотроос гаж буруу зант гэж олонд зарлагдагсдаас дөнгөж дөрөвхөнтэй нь олж уулзав. Хэрвээ өөрийн сэтгэлд таатай санагддаг сан бол эрх цэнхэр тав дахь нь ч болчиход бэлэн байлаа. Гэвч тэдний явдал даанч түүнд таалагдсангүй. Эрх цэнхэр гаж буруу зантын тухай дөрвөн үлгэртэй л үлджээ.

	 

	1. Ядрахын туйлыг үзсэн хөгшин ухнын үлгэр

	 

	Эцэж ядарсан хөгшин ухна хашааны буланд хэвтэж байжээ. Тэр хаврын нарны дулаан илчинд бүлээцэж санаа тайвширчээ.

	Өөрийн дураар босож явах тэнхэлгүй учир хэн нэгэн сайн санаатны гарыг харж хэвтэхээс аргагүй байв. Зусаг ямаа түүнийг өрөвдөж, үмх ногоон өвс авчирч өгөв. Ухна доор нь хивчхээд нүд нь сэргэж дахиад хэн юу авчирч өгөхийг горьдон хүлээсээр байлаа.

	Хөх ишиг атга шүүтэй эргэв. Улаан сэрх ухнад мөргүүлж сэжлүүлж байснаа энэ удаа мартаж амттайхан хивэгтэй иржээ. Ухна эд бүгдээрээ намайг тэтгэх учиртай, яагаад гэвэл би бүгдийг дийлдэг байсан. Надад одоо л тал засаж байвал хожмын өдөр юу болохыг өөрсдөө мэднэ дээ гэж сэтгэлдээ сэхүүн бодолтой тоомсоргүйнхэн байв.

	Ухныг эргэгсэд цөөрсөөр л байлаа. Учир нь ухнын сэхүүн занг цэнхэр сүргийнхэн ойлгожээ. Ухна саравчны буланд хуучин хэвээр хэвтсээр л байв. Ихэмсэг зан түүнийг олон хоног хоол ундгүй байлгажээ. Өлсөхийн эрхэнд хөл дээрээ босох гэсэн боловч дөрвөн хөл нь толгойдоо захирагдахыг больсон байлаа. Ядрахын туйл гэгч энэ байжээ. Ухна «Ямаанууд аа, туслаач!» гэж өрөвдөлтэйхөн майлав.

	 

	2. Дэгжирхлийн эцсийг үзсэн зусаг ямааны үлгэр

	 

	Зусаг ямаа өөрийгөө бүх сүргийнхний дотор хамгийн ганган нь гэж боддог байжээ. Тэр нэг өдөр надаас илүү ганган ямаа сүргийн дотор байхгүй, гэж борлонгуудад хуучлав. Түүний үгийг хэн ч хүлээж зөвшөөрсөнгүй.

	— Ямаатай л адилхан ямаа байна, илүү юм нэг ч алга. Бүгдэд л байдаг юм бүхэн чамд байна шүү дээ. Юугаараа илүү ганган байгаа юм бэ? гэж майлалдав.

	Зусаг ямаа тэднээс аль нэг талаараа илүүтэй болохыг хүсэж эхлээд үсчинд очиж эрүүнийхээ сахлыг хайчлуулжээ.

	Дараа нь будагчинд очиж, эвэр туурайгаа өнгө алаглуулан будуулжээ. Одоо ингээд очиход надтай өрсөлдөх ганган ямаа сүргийн дотор байхгүй ээ гэж бодсоор хүрч ирвэл бүх ямаа нь түүнээс үргэж зайлав.

	— Та нар надаас яагаад зугтаж байгаа юм бэ? гэж зусаг ямаа гомдол мэдүүлбэл сүргийн дотроос хэн нэг нь:

	— Чи ямаа мөн юм гэж үү? гэж эргэлзэн асуужээ. Зусаг ямаа:

	— Би ямаа мөнөөр барахгүй, цэнхэр сүргийнхний дотор байхгүй хамгийн ганган ямаа байна гэв.

	— Ямаанд байдаг хамгийн сайхан гоёл болгон яагаад танд ийм зохимжгүй муу зүйл болсон юм бэ? гэж зусаг ямаанаас ишиг асуув. Зусаг ямаа, 

	— Энэ бол дэгжирхэл гэж ганцхан үгээр хариулжээ. Хажуугаас нь:

	— Дэгжирхэл дэндэхээрээ дэмий байдаг юм шүү! гэж улаан ухна ууртайхан зандрав.

	 

	3. Сайн нэрийг олохыг хүссэн цэнхэр сэрхийн үлгэр

	 

	Цэнхэр сэрхийг бүх сүргийнхэн хамраа сөхсөн их зантай гэж хочилдог болжээ. Энэ эвгүй ярианаас салахыг сэрх үргэлж бодож явдаг байлаа. Төлөв даруугийн үлгэр дуурайлыг өөрийн биеэр үзүүлэхийг хичээвч хэн ч түүнийг сайнаар хэлсэнгүй. Үргэлж л өмнөх муугаар ярих учир гомддог байв. Ишиг борлонгуудад учир явдлаа хэчнээн яривч нэмэр болсонгүй. Ихэмсэг зан гэгч ийм л салж болдоггүй юу юм бол, үүнээс салах гэж хичээх ч арга алга, хуучнаараа л сэтгэл амар явъя. Эд нар хожим нь нэг юм ойлгох биз гэж цэнхэр сэрх бодоод хуучин янзаараа хэнийг ч үл тоомсорлосон байдалтай дээгүүр харан явдаг болжээ. Энэ явдлыг цэнхэр сүргийнхэн их багагүй доор нь ажиглачхаад «Цэнхэр сэрх хуучин зандаа оржээ» гэж ярилцах болов. Цэнхэр сэрх:

	— Би төлөв томоотой нэгэн болох гэж хэчнээн өдөр биеэ барьж явлаа. Хэн ч намайг сайнаар хэлсэнгүй ээ. Хэнд ч би аятайхан харагдсангүй ээ. Тэгэхээр хуучин авир зангаараа байхаас өөр арга алга даа гэж бүх ямаануудад гомдол мэдүүлжээ.\

	 

	4. Арын хаалганы учрыг ухаарсан цоохор ишигний өгүүлсэн үлгэр

	 

	Цоохор ишиг цадталаа ногоон өвс идчихээд, ханатлаа хүйтэн ус ууж авахаар худаг руу явжээ. Худгийн амсар дээр бүдүүн хөх ямаа их л ихэмсэг дүртэй зогсож байлаа. Цоохор ишгийг тэр мөргөөд онгоцонд ер хавьтуулсангүй. Цоохор ишиг

	— Цадталаа ногоон өвс идчихээд ханатлаа хүйтэн ус уух гэж ирлээ. Ус өгөөч гэж хөх ямаанаас учирлан гуйв.

	— Намайг энэ худгийн эзэн гэж чи дуулаагүй юу? Над хэн тал засна, түүний өмнө шүд хага ташим хүйтэн ус онгоц дүүрэн мэлтэлзэж байх болно гэж хөх ямаа ихэмсгээр хариулав.

	Цоохор ишиг хэрхэн юугаар тал засах гэж ажлаа олсонгүй, балга ус горьдон зогсож байлаа. Улаагч үнээ ус уухаар хүрч ирэв. Хөх ямаа бас л ихэмсэг дүртэйгээр

	— Надад хэн тал засна, би түүнийг шүд хага ташим хүйтэн усаар ханатал ундална гэв. Улаагчин:

	— Би чамд орой хувин дүүрэн өтгөн сүүтэй ирнэ гэжээ. Хөх ямаа тэр үгийг сонсмогцоо онгоц дүүрэн хүйтэн ус мэлтэлзүүлэн улаагчныг ундлав.

	Цоохор ишгэнд балга ч ус олдсонгүй. Үүний дараа угалзан эвэрт аргай даргай ус уухаар хүрч ирлээ. Хөх ямаа бас 

	— Надад хэн тал засна, түүнийг би онгоц дүүрэн хүйтэн усаар ханатал ундална гэж урьдын байдлаар угтав. Аргай даргай:

	— Би юугаар тал засах билээ? гэж хөх ямаанаас аргадангуй асуужээ.

	— Тал засах юм байхгүй бол та ус уухгүй явж болно доо гэж хөх ямаа доогтойхон хэлээд, онгоцонд ойртсон бүхнийг сэжлэн хөөж омог бардам зогсож байлаа.

	— Аргай даргай маань хөх ямаанд тал засах юмаа бодож ядаад:

	— Май, үүнийг ав! гэж угалзтай том эврээрээ хөх ямааны чөргөр хоёр эврийн хооронд түгхийтэл мөргөв. Хөх ямаа худгийн амсарт ар зоогоороо годройтон унажээ. Аргай даргай юу ч болоогүй юм шиг онгоцтой уснаас ханатлаа ууж аваад бэлчээртээ гарав.

	Цоохор ишиг аргай даргайн үлдээсэн уснаас цадталаа уугаад буцахдаа арын хаалга гэгч үүнийг хэлдэг байжээ гэж бодсоор бэлчээртээ гарав. Эрх цэнхэр өөрийн сүргийнхний дотор амьдран байсан гаж буруу ааш авиртны тухай өөрийн мэдэх дөрвөн үлгэрээ жил бүрийн хаврын тэргүүн сард сүрэгтээ нэмэгддэг бяцхан цэнхэр ишигнүүдэд хуучилдаг болжээ.

	Энэ дөрвөөс хойш цэнхэр сүргийнхэнд гаж буруу авиртнууд дахин гараагүй болохоор муу явдалтны ул мөр сайн үйлд, саад болуузай гэдгийг сануулсан үлгэр болон үлдсэн юм гэнэ билээ.

